
«ቀደምቶቻችንን... ወደ ገጽ 6 ዞሯል

መስከረም ሰይፉ

አዲስ አበባ፡- ቀደምቶቻችንን ለዋሉት ውለታ 
አመስግነን ስንንከባከባቸው መጪው ትውልድ ይበረታል 
ሲሉ የአዲስ አበባ ከተማ ከንቲባ አዳነች አቤቤ ተናገሩ። 

የአዲስ አበባ ከተማ ከንቲባ ወይዘሮ አዳነች አቤቤ 
በለሚ ኩራ ክፍለ ከተማ በ634 ሚሊዮን ብር የተገነባው 
ሰንሻይን ፍላንትሮፊ ፋውንዴሽን የአረጋውያን መጠለያና 
መጦሪያ ማዕከል ትናንት መርቀው ከፍተዋል። 

በወቅቱ ከንቲባ አዳነች አቤቤ፤ ቀደምቶቻችንን 
ለዋሉት ውለታ አመስግነን ስንንከባከባቸው መጪው 
ትውልድ ይበረታልና  የአረጋውያን የመጠለያና የመጦሪያ 
ማዕከል ግንባታን አጠናቅቀን አገልግሎት አስጀምረናል 
ብለዋል።

በጉብዝና ጊዜያቸው ሀገራቸውን ያገለገሉ አረጋውያን 
በስተርጅና ጊዜያቸው ጧሪ ቀባሪ ማጣት የለባቸውምና 
ማዕከላትን መገንባት አስፈላጊ ነው ሲሉ የተናገሩት 
ከንቲባዋ፤ ማዕከላቱን ገንብቶ አረጋውያንን አመስግኖ 
መንከባከብ ለትውልዱ ብርታት እንደሚሆን ገልጸዋል፡፡

አረጋውያንም ለምድር ምርቃትን እንጂ እርግማንን 
ትተው እንዳያልፉ ኑሯቸውን የማቃለል ሥራ እየተሠራ 
ይገኛል ብለዋል፡፡

በከተማዋ የአረጋውያን መጦሪያና መንከባከቢያዎችን 
ከመገንባት ባለፈ ተገቢውን አገልግሎት መስጠት 
ያስፈልጋል ያሉት ከንቲባዋ፤ አረጋውያን ወደማዕከላት 
ከመግባታቸው በፊት ግልጽ የሆነ አሠራር እንዲኖረውና 
አረጋውያን በምን መስፈርት መግባት እንደሚኖርባቸው 
ግልጽ የሆነ አቅጣጫ መቀመጡን አስረድተዋል። 

በለሚ ኩራ የተገነባው ማዕከሉ ለአረጋውያን 

«የአዲስ አበባ ዩኒቨርሲቲን... ወደ ገጽ 6 ዞሯል

«ቀደምቶቻችንን ለዋሉት ውለታ አመስግነን 
ስንንከባከባቸው መጪው ትውልድ ይበረታል»

- የአዲስ አበባ ከተማ ከንቲባ አዳነች አቤቤ

የሚያደርገው ድጋፍ ዘለቄታዊነት እንዲኖረው የሚያስችል 
ለገቢ ማስገኛነት ዓላማ የተገነባ ባለ ሦስት ወለል ሕንፃና 
የዕደ ጥበብ ማዕከል መገንባቱን ጠቁመዋል።

ማዕከሉ ከባለሀብቶች ጋር በመተባበር እንደተገነባ 

ጠቁመው፤ ከተማ አስተዳደሩ ለአረጋውያን መጦሪያ ባዘጋጀው 30 
ሺህ ሄክታር መሬት ላይ ሰንሻይን ፊላንትሮፊ ፋውንዴሽን በ630 
ሚሊዮን ብር ማዕከሉን መገንባቱን አስታውቀዋል።  

ዘላለም ግዛው 

አዲስ አበባ:- የአዲስ አበባ ዩኒቨርሲቲ ብቁ ተማሪዎችን የሚያፈራ፣ 
ችግር ፈቺና መፍትሔ አመንጪ ምርምር የሚያካሂድ፣ በሀብት 
አጠቃቀም፣ ማመንጨትና አያያዝ ሞዴል የሚሆን ተቋም ለማድረግ 
ትኩረት ተሰጥቶ እንደሚሠራ የዩኒቨርሲቲው ተጠባባቂ ፕሬዚዳንት 
ሳሙኤል ክፍሌ (ዶ/ር) ገለጹ፡፡    

ዶ/ር ሳሙኤል ለኢትዮጵያ ፕሬስ ድርጅት እንደገለጹት፤ 
የዩኒቨርሲቲው የስኬቱ መለኪያ የሚሆነው የዩኒቨርሲቲው ማኅበረሰብ 
በባለቤትነት የሚሳተፍበት ብቁ ተቋም ማድረግ ነው፡፡  ይህንን ማድረግ 
የሚያስችል ሪፎርም ይካሄዳል፡፡ በትክክል ሲመራ፣ በባለቤትነት 
ሲያዝና ትኩረት ተሰጥቶት ሲተገበር  የሚገባው ቦታ ላይ ይደርሳል፡፡     

ራስ ገዝ መሆኑን ተከትሎ ተቋሙን የሚመራ አመራር ለመሰየም 

«የአዲስ አበባ ዩኒቨርሲቲን ሞዴል 
ችግር ፈቺ የምርምር ማዕከል 
ለማድረግ ትኩረት ተሰጥቷል»

-የአዲስ አበባ ዩኒቨርሲቲ ተጠባባቂ ፕሬዚዳንት
 ሳሙኤል ክፍሌ (ዶ/ር)      የተማሪዎችን ውጤትና ሥነ-ምግባር 

ለማሻሻል የትምህርት አመራሮች 
ኃላፊነታቸውን ሊወጡ ይገባል

- መስከረም ሰባት መደበኛ 
ትምህርት ይጀመራል

ዶክተር ዘላለም ሙላቱ

የመስቀል ደመራ እና የኢሬቻ 
በዓል በሰላም እንዲከበር  በቂ 

ዝግጅት ተደርጓል

አዲስ ዘመን    ዓርብ መስከረም 4 ቀን 2016 ዓ.ምገጽ 2

ዜና

ታደሰ ብናልፈው 

አዲስ አበባ፡- በ2014/15 የምርት ዘመን 
በግብርናው ዘርፍ  የሀገርን ምጣኔ ሀብት ለማሳደግ 
በተሠራው ሥራ ከሰብል ምርት 393 ነጥብ ሦስት 
ሚሊዮን ኩንታል ምርት መገኘቱን የግብርና 
ሚኒስቴር አስታወቀ። በበጀት ዓመቱ ስምንት ነጥብ 
69 ቢሊዮን ሊትር ወተት፣ 19 ሚሊዮን ቆዳና ሌጦ፣ 
761 ነጥብ አምሥት ሺህ ቶን ቡና፣ 491 ነጥብ 35 
ሺህ ቶን ሥጋ፣ 194 ነጥብ 27 ሺህ ቶን  ማር፣ 
101 ነጥብ አራት ሺህ ቶን የዓሣ ምርት  መገኘት 
መቻሉንም ተገልጿል።

የግብርና ሚኒስቴር በማኅበራዊ የትስስር 
ገጹ እንደገለጸው፤ በ2014/15 ዓመት የምርት 
ዘመን በግብርናው ዘርፍ  የሀገርን ምጣኔ ሀብት 
ለማሳደግ የተሠራው ሥራ አበረታች አፈፃፀም 
ማሳየት ችሏል። አፈፃፀሙ እንደሚያሳየውም 
የሰብል ምርትና ምርታማነትን ለማሳደግ  በአነስተኛ 
አርሶ አደሮች 13 ነጥብ አራት  ሚሊዮን ሄክታር 
መሬት  ለማልማት ታቅዶ ከ14 ሚሊዮን ሄክታር 
መሬት በላይ  ለምቷል። ከዚህም 393 ነጥብ ሦስት 
ሚሊዮን ኩንታል ምርት ተገኝቷል።

በምርት ዘመኑ 761 ነጥብ አምሥት ሺህ ቶን 
ቡና፣ ስምንት ነጥብ 69 ቢሊዮን ሊትር  የግመል፣ 
የበግ፣ የፍየልና የላም ወተት፣ 491 ነጥብ 35 ሺህ 
ቶን የዳልጋ ከብት፣ የበግ፣ የፍየልና የግመል ስጋ፣ 
19 ነጥብ አራት ሚሊዮን  ቆዳና ሌጦ፣ 96 ሺህ ቶን 
የዶሮ ስጋ፣ ሦስት ነጥብ 918 ቢሊዮን እንቁላልና 
194 ነጥብ 27 ሺህ ቶን የማር ምርት  መገኘቱን 
በመረጃው ተብራርቷል።

የአነስተኛ አርሶ አደሮች የሆርቲካልቸር ሰብል 
452 ሺህ ሄክታር መሬት ለማልማት ታቅዶ 656 
ነጥብ 27 ሺህ ሄክታር መሬት በዘር በመሸፈን 118 
ነጥብ ስድስት ሚሊዮን ኩንታል ምርት ተመርቷል፤ 
የዋና ዋና ሰብል ምርትን በሄክታር 31 ኩንታል  
ለማድረስ ታቅዶ 30 ኩንታል በሄክታር ማሳካት 
እንደተቻለ በማኅበራዊ ድረ ገጹ አስነብቧል። 

በምርት ዘመኑ  በኩታ ገጠም  ስድሰት ነጥብ 
አንድ  ሚሊዮን ሄክታር መሬት ለማልማትና 
አራት ሚሊዮን አርሶ አደሮችን ለማሳተፍ  ታቅዶ  
በተሠራው ሥራ  ሰባት ነጥብ አራት ሚሊዮን አርሶ 
አደሮች  የተሳተፉ ሲሆን፤ ስድስት ነጥብ አንድ  
ሚሊዮን ሄክታር መሬትም ለምቷል ተብሏል።

ሚኒስቴር መስሪያ ቤቱ በማኅበራዊ በድረ ገጹ 
አያይዙ እንደገለጸው፤ በ2015 ዓ.ም የበልግ እርሻ 
እንቅስቃሴ ከሁለት ነጥብ አራት ሚሊዮን ሄክታር 
በላይ መሬት ለማልማት ታቅዶ  በሠራው ሥራ፤ 
ከ2 ነጥብ ሰባት ሚሊዮን በላይ ሄክታር መሬት 
ታርሶ አብዛኛው ክፍል በበቆሎ፣ በገብስ፣ በማሽላና 
በሌሎች ምርቶች  መሸፈን ተችሏል ሲል በድረ ገጹ 
አጋርቷል።

የበልግ እርሻ እንቅስቃሴውም በአማራ፣ 
ኦሮሚያ፣ ሲዳማ፣ ደቡብ እና ደቡብ ምዕራብ 
ኢትዮጵያ ክልሎች መሠራቱን በመግለጽ፤ በሰብል 
ዘር ከተሸፈነው መሬት ውስጥ 65 ሚሊዮን ኩንታል 
ምርት ይገኛል ተብሎ እንደሚጠበቅ ተመላክቷል። 

በ2015 የምርት 
ዘመን ከ393 ሚሊዮን 
ኩንታል በላይ ምርት 

ተገኝቷል

 ማህሌት ብዙነህ

አዲስ አበባ፡- ሁሉም የፌዴራል ሲቪል ሠራተኞች 
ዲጂታል መታወቂያን በአቅራቢያቸው ከሚገኙ ባንኮች 
እና የብሔራዊ መታወቂያ መመዝገቢያ ጣቢያዎች 
እንዲመዘገቡ የኢፌዴሪ ሲቪል ሰርቪስ ኮሚሽን 
አቅጣጫ አስቀመጠ።

የኢፌዴሪ ሲቪል ሰርቪስ ኮሚሽን ከብሔራዊ 
የዲጂታል መታወቂያ ፕሮግራም ጋር በትብብር 
ለመሥራት የሚያስችል  የሥራ ስምምነት በትናንትናው 
ተካሂዷል።

የፌዴራል ሲቪል ሰርቪስ ኮሚሽን የዲጂታል 
ሲቪል ሰርቪስ እና መረጃ ማደራጃ መሪ ሥራ አስፈፃሚ  
ዶክተር ብሩክ ይርጋ በመድረኩ ላይ እንደገለጹት፤ 
የተደረገው የሥራ ስምምነት ለኢትዮጵያ ሲቪል 
ሰርቪስ ሠራተኞች አስተማማኝ እና ደህንነቱ የተጠበቀ 
የመታወቂያ ሥርዓት በመሆን የሚያገለግል ነው። 
በመሆኑም ሁሉም የፌዴራል ሲቪል ሠራተኞች 
ዲጂታል መታወቂያን በአቅራቢያቸው ከሚገኙ ባንኮች 
እና የብሔራዊ መታወቂያ መመዝገቢያ ጣቢያዎች 
መመዝገብ ይኖርባቸዋል። 

ይህ ተግባር የዲጂታል መታወቂያን በመጠቀም 
አስተማማኝ ማንነት የመለያ ዘዴን ለማቅረብ የሚረዳ 
ሲሆን በተጨማሪም የአገልግሎት አሰጣጥን በማዘመን 
ረገድም ከፍተኛ አስተዋጽኦ እንደሚኖረው ዶክተር 
ብሩክ ተናግረዋል።

ትግበራው የሲቪል ሰርቪስ ሴክተር የሰው 
ሀብት አስተዳደር ሥርዓትን ለመቆጣጠር፣ ትክክለኛ 
የመንግሥት ሠራተኛ ቁጥርን ለይቶ ለማወቅ እና 
ለመንግሥት ውሳኔ አጋዥ የሆነ መረጃ ለማደራጀት 
እንደሚረዳ ተናግረዋል። 

የዲጂታል መታወቂያ ከሠራተኞች የሥራ ታሪክና 
የትምህርት ማስረጃ ጋር የሚያያዝ በመሆኑ ጠቀሜታው 
የጎላ እንደሆነ የተናገሩት ዶክተር ብሩክ፤ የሥራ ሂደቶችን 
በተቀላጠፈ መንገድ በመቆጣጠር የአሠራር ክፍተቶችን 

ኮሚሽኑ የፌዴራል ሲቪል ሠራተኞች ዲጂታል 
መታወቂያ እንዲኖራቸው አቅጣጫ አስቀመጠ

በእጅጉ ይቀንሳል፣ በሥራ ቅጥር ላይ የሚስተዋሉ 
ችግሮችን የሚፈታ እና በዘርፉ ላይ የሚታዩ ብልሹ 
አሠራርንና ሙስናን ለመቅረፍ ይረዳል ብለዋል።

በመሆኑም ይህ ግልጽነት ያለው አካሄድ ከኮሚሽኑ 
የመልካም አስተዳደር መርህ ጋር የተጣጣመ እና የሲቪል 
አስተዳደር ሥርዓቱ ከፍተኛ ታማኝነት ያለው እንዲሆን 
ለማስቻል ያለውን ቁርጠኝነት የሚያረጋግጥ ነው 
ብለዋል።

የብሔራዊ ዲጂታል መታወቂያ ፕሮግራም የቴክኒካል 
ዳይሬክተር አቶ እዮብ አለሙ እንደገለፁት፤ የዚህ 
ተግባር አላማ ዲጂታል መታወቂያ በመላው ኢትዮጵያ 
ያሉ የሲቪል ሰርቪስ ኮሚሽን ሠራተኞች ቁጥራቸውን 
በትክክል ለማወቅና ትክክለኛ ማንነታቸውን ለማረጋገጥ 
እንደሚረዳ ነው።  

የሥራ ስምምነቱ ለኢትዮጵያ ሲቪል ሰርቪስ 

ሠራተኞች አስተማማኝ እና ደህንነቱ የተጠበቀ 
የመታወቂያ ሥርዓት በመሆን የሚያገለግል ነው ያሉት 
አቶ እዮብ፤ ይህም ከቴክኖሎጂ ቅንጅት ባሻገር ለሀገሪቱ 
የሲቪል ሰርቪስ ሠራተኞች የተዘጋጀ አስተማማኝ፣ ግልጽ 
እና ቀልጣፋ አሠራር ለመተግበር ያለውን ቁርጠኝነት 
የሚሳይ ነው ብለዋል።

ይህም የዲጂታል መታወቂያን የፌዴራል ሲቪል 
ሰርቪስ ሠራተኞች ማንነትን የማረጋገጥ ሂደቱን 
ከማቀላጠፍ ባለፈ ሲቪል ሰርቪስ ሠራተኞች የተያዙትን 
መረጃዎች ትክክለኛነትና ተአማኝነት ከፍ ያደርጋል ሲሉ 
ተናግረዋል።

ይህ የምዝገባ ሥራ በሂደት በድሬዳዋ ከተማ 
አስተዳደር እና በሁሉም የኢትዮጵያ ክልሎች የሚገኙ 
የመንግሥት ሠራተኞች ላይ ተግባራዊ የሚደረግ መሆኑን 
አስታውቀዋል።

ቃልኪዳን አሳዬ

አዲስ አበባ፡- በ2015 በጀት ዓመት ከአንድ ነጥብ 
አምስት ሚሊዮን በላይ ዜጎችን በተመረጡ ሁሉም 
ከተሞች ላይ በልዩ ልዩ ዘርፎች በምግብ ዋስትና 
ሴፍቲኔት ተጠቃሚ መደረጋቸውን የከተሞች ምግብ 
ዋስትናና ሴፍቲኔት ጽሕፈት ቤት አስታወቀ፡፡

የከተሞች ምግብ ዋስትናና ሴፍቲኔት ጽሕፈት 
ቤት ኃላፊ አቶ ብርሃኑ ተሾመ ለኢፕድ እንደገለጹት፤ 
በሁለተኛው ሀገር አቀፍ የከተማ ልማታዊ ሴፍቲኔት 
ሥራ ፕሮጀክት ትግበራ በ2015 በጀት ዓመት ከትግራይ 
ከተሞች በስተቀር በተመረጡ ሁሉም ከተሞች ላይ 
ከአንድ ነጥብ አምስት ሚሊዮን በላይ ዜጎችን ተጠቃሚ 
ማድረግ ተችሏል፡፡ ተጠቃሚ የሆኑት ዜጎች በአካባቢ 
ልማት፣ ለአቅመ ደካሞች በቀጥታ ድጋፍ፣ ለወጣቶች 
የሥራ ላይ ልምምድ፣ ለጎዳና አዳሪዎች፣ የሀገር ውስጥ 
ተፈናቃዮችና ከስደት ተመላሽ ማቋቋሚያ ድጋፍ 
ተደርጓል። 

የኢትዮጵያ መንግሥትና የዓለም ባንክ ባደረጉት 
ስምምነት መሠረት፤ በሕዝብ ብዛት፣ በድህነት 
ምጣኔ፣ ሥራ አጥነት በተስፋፋባቸው 88 የተመረጡ 
ከተሞች ላይ ፕሮጀክቱ ተግባራዊ እየተደረገ መሆኑን 
አመልክተው፤ ከኢትዮጵያ መንግሥትና በዓለም ባንክ 
ትብብር በተገኘ 608 ሚሊዮን ዶላር በጀት ሥራው 
መከናወኑን ኃላፊው ጠቁመዋል፡፡

በከፋ ድህነት ውስጥ የሚገኙ ዜጎችን ተጠቃሚ 
በማድረግ የምግብ ዋስትናቸው እንዲረጋገጥና ዘላቂ 
የኑሮ ማሻሻያ ሥርዓት ውስጥ እንዲገቡ ድጋፍ በመደረግ 
ላይ መሆኑን ተናግረዋል፡፡

ፕሮጀክቱ ለአምስት ዓመታት የሚተገበር ሲሆን 
ታኅሣሥ 2018 ዓ.ም ላይ የሚጠናቀቅ ይሆናል፤ 

አንድ ነጥብ አምስት ሚሊዮን ዜጎች በሴፍቲኔት 
ተጠቃሚ ሆነዋል

በቆይታው ከአንድ ሚሊዮን 785 ሺህ በላይ ዜጎች 
በልዩ ልዩ ዘርፎች ተጠቃሚ ለማድረግ እየተሠራ 
ይገኛል ብለዋል።  

አቶ ብርሃኑ እንደገለጹት፤ በ2015 በጀት ዓመት 
በአካባቢ ልማት ሥራዎች 492 ሺህ ዜጎች እንዲሳተፉ 
በማድረግ ከሚያገኙት ወርሃዊ ክፍያ 511 ነጥብ 2 
ሚሊዮን ብር እንዲቆጥቡ አስፈላጊው ድጋፍ ተደርጓል። 

ተጠቃሚዎች በተለያዩ ገቢ የማስገኛና በከተማ 
ግብርና ሥራዎች በማሳተፍ 181 ሔክታር መሬት 
በማቅረብ 123 ሚሊዮን ብር ገቢ እንዲያገኙ ማድረግ 
ተችሏል፤ ካገኙት ገቢም ከ50 ሚሊዮን ብር በላይ 
እየቆጠቡ ይገኛል ሲሉ ገልጸዋል። 

የአስቸኳይ አደጋ ምላሽ መስጫ ዕቅድ በማዘጋጀት 
በተለያዩ ምክንያቶች ከቀዬአቸው ተፈናቅለው በ22 
ከተሞች ተጠልለው የሚገኙ 847 ሺህ የሀገር ውስጥ 
ተፈናቃዮችና ከሳዑዲ ዐረቢያ ለተመለሱ 52 ሺህ ዜጎች 

3 ነጥብ 7 ቢሊዮን ብር በመመደብ ድጋፍ ማድረግ 
መቻሉን አንስተዋል።

አንድ ሰው የምግብ ዋስትናው ተጠበቀ 
የሚባለው በቀን 2ሺህ 200 ካሎሪ ምግብ ሲያገኝ 
እንደሆነ ያነሱት ኃላፊው፤ በኢትዮጵያ 25 በመቶ 
ዜጎች ከድህነት ወለል በታች የሚገኙ በመሆናቸው 
መንግሥት የተለያዩ ሥራዎችን እየሠራ ነው 
ብለዋል።

በዚህም በመጀመሪያው ምዕራፍ በከተሞች 
ልማታዊ ሴፍቲኔት ሥራ ፕሮጀክት የከተሞች 
የምግብ ዋስትና ፕሮግራም በ11 ከተሞች ከ604 
ሺህ በላይ ዜጎች  ተጠቃሚ የሆኑበት እንደሆነ 
አስታውሰዋል፡፡ 

እንዲሁም በኮቪድ፣ ሀገር ውስጥ በተፈጠረው 
የእርስ በእርስ ግጭት ጉዳት የደረሰባቸውንና 
የተፈናቀሉ አንድ ነጥብ አራት ሚሊዮን ዜጎችን 
ተጠቃሚ ማድረግ መቻሉን አስታውቀዋል። 

በ2016 በጀት ዓመት በ88ቱም ከተሞች 
522 ሺህ 984 ዜጎችን በአካባቢ ልማት ሥራዎች 
በማሳተፍ የምግብ ዋስትናቸው እንዲረጋገጥ፤ ከ143 
ሺህ በላይ ለሚሆኑ ቤተሰቦች የሥልጠና፣ የምክርና 
የቢዝነስ ዕቅድ ዝግጅት ድጋፎችን በመስጠት 561 
ሚሊዮን ብር እንዲቆጥቡ ማብቃት እና በተጨማሪ 
ገቢ ማስገኛ ሥራዎች ላይም በመሳተፍ ጥሪት 
እንዲያፈሩ የማገዝ ሥራ እንደሚሠራ ጠቁመዋል።

በቀጣይም በአራት አዳዲስ ከተሞች በተለይም 
በዳባት፣ ፑኚዶ፣ አሳይታና ባምባሲ የተቀባይ 
ኅብረተሰብና ስደተኞች ጥምረት ንዑስ ፕሮጀክት 
በተሟላ ዝግጅት የማስጀመርና ተጠቃሚነታቸውን 
በማረጋገጥ ሥራ በቀጣይ እንደሚከናወን 
አመልክተዋል። 

አቶ ብርሃኑ ተሾመ



አዲስ ዘመን   ዓርብ መስከረም 4 ቀን 2016 ዓ.ም ገጽ 3

ዜና

ሳሙኤል ወንደሰን 

አዲስ አበባ፦ የአሉቶ ላንጋኖ የከርሰምድር 
እንፋሎት ፕሮጀክት ከምርት ሙከራው 
25 ሜጋ ዋት ኃይል መገኘቱን በኢትዮጵያ 
ኤሌክትሪክ ኃይል የጂኦተርማል ሴክተር 
ልማት ፕሮጀክት መምሪያ አስታወቀ።

በኢትዮጵያ ኤሌክትሪክ ኃይል 
የጂኦተርማል ሴክተር ልማት ፕሮጀክት 
መምሪያ ዳይሬክተር አቶ መሳይ ፈቃዱ 
እንደተናገሩት፤ በአሉቶ ላንጋኖ የከርሰ ምድር 
እንፋሎት ፕሮጀክት ከተቆፈሩት አሥር 
የእንፋሎት ኃይል ማመንጫ ጉድጓዶች 
መካከል የስድስት ጉድጓዶች ቁፋሮ ተጠናቆ 
የምርት ሙከራ ተከናውኗል። 

የምርት ሙከራ ከተከናወነባቸው ስድስት 
ጉድጓዶች 25 ሜጋ ዋት ኃይል ተገኝቷል ሲሉ 
ገልጸዋል።

የምርት ሙከራ ከተከናወነባቸው ስድስት 
ጉድጓዶች 25 ሜጋ ዋት ኃይል መገኘቱን 
ያብራሩት  አቶ መሳይ፤ የቀሪ አራት ጉድጓዶች 
የሙከራ ሥራ እስከ ታኅሣሥ 2016 ዓመተ 
ምህረት ለማጠናቀቅ እየተሠራ ነው ብለዋል። 

የአራት ተጨማሪ ጉድጓዶች ቁፋሮ 
ለማከናወን ከዓለም ባንክ ጋር ስምምነት ላይ 
በመደረሱ የፕሮጀክቱ ሥራ እስከ መስከረም 
2017 ዓመተ ምህረት ድረስ ተራዝሟል 
ብለዋል። 

ፕሮጀክቱ ከዓለም ባንክ በብድር በተገኘ 
143 ነጥብ አምሥት ሚሊዮን የአሜሪካን ዶላር 
እየተከናወነ ሲሆን ከዚህ ውስጥ 24 ነጥብ 
አምሥት ሚሊዮን ዶላሩ በድጋፍ የተገኘ ነው 
ያሉት አቶ መሳይ፤ የእንፋሎት ኃይል ግንባታ 
ዘርፍ በሀገራችን አዲስ እንደመሆኑ ከፕሮጀክቱ 
ባሻገር በዘርፉ ብቁ የሰው ኃይል ለማፍራት 
እየተሠራ መሆኑን ገልጸዋል። 

የተቋሙ ባለሙያዎች በሥራ ላይ ሥልጠና 
ተጨባጭ እውቀት እና ክህሎት አግኝተዋል። 
ፕሮጀክቱ ለ110 ኢትዮጵያውያን ቋሚ፣ ለ40 
ዜጎች ደግሞ ጊዜያዊ የሥራ ዕድል ፈጥሯል። 
በሁለት ምዕራፍ ተከፍሎ 70 ሜጋ ዋት 
ለማመንጨት የታለመ ሲሆን፣ የመጀመሪያ 
ምዕራፍ 35 ሜጋ ዋት ከተከናወነ በኋላ 
ሁለተኛው ምዕራፍ እንደሚቀጥል ከኢትዮጵያ 
ኤሌክትሪክ ኃይል የማኅበራዊ ትስስር ገጽ 
ያገኘነው መረጃ ያመለክታል። 

ከአሉቶ ላንጋኖ 
የከርሰ ምድር 

እንፋሎት ፕሮጀክት 
25 ሜጋ ዋት ኃይል 

ተገኘ

ራስወርቅ ሙሉጌታ 

አዲስ አበባ:- ኳታር ከኢትዮጵያ ጋር ያላትን ግንኙነት 
በተለይ በውሃ ሀብት አጠቃቀም፤ በኢነርጂ ዘርፍ 
እንዲሁም በኢንቨስትመንትና ቱሪዝም  ዘርፎች አጠናክራ 
የምትቀጥል መሆኑን በኢትዮጵያ የኳታር አምባሳደር  
ሀመድ ሙሐመድ   አስታወቁ።

አምባሳደሩ ከኢትዮ ኳታር ፓርላማ ዲፕሎማሲ 
ወዳጅነት ቡድን ጋር  በሳይንስ  ሙዚየም በመገኘት 
በውሃና ኢነርጂ ሚኒስቴር  የተዘጋጀውን አውደ ርዕይ  
ትናንት ሲጎበኙ እንደተናገሩት፤ ኳታርና ኢትዮጵያ የረጅም 
ጊዜ  ጠንካራ ግንኙነት አላቸው፡፡ ኳታር ከኢትዮጵያ ጋር 
ያላትን ግንኙነት አጠናክራ የምትቀጥል  ይሆናል።  

በኢትዮጵያ በውሃና ኢነርጂ ዘርፍ የተዘጋጀው 
የሳይንስ  ኤግዚቢሽን  ኢትዮጵያ ከውሃ ሀብት ጋር 
በተያያዘ  የደረሰችበትን ቴክኖሎጂ  ለመረዳት አስችሎናል 
ያሉት አምባሳደሩ፤  በሀገሪቱ ያለውን የኤሌክትሪክና ውሃ 
አቅርቦት  እንዲሁም የውሃ ሀብት አጠቃቀም ተገንዝበናል 
ሲሉ ገልጸዋል።

እንደ አምባሳደሩ ገለፃ፤ ኢትዮጵያ ከድህነት 
ለመውጣት እያደረገችው ያለው ጥረት የሚበረታታ ነው። 
የዚህ ዓይነት የተግባር እውቀት  የሚሰጥ አውደ ርዕይ 
ትውልድ በመቅረጽ ረገድ ከፍተኛ ፋይዳ ያለው በመሆኑ  
ሊቀጥል የሚገባው ነው።   በቀጣይም ኳታር ከኢትዮጵያ 
ጋር  በውሃ ሀብት አጠቃቀም፤ በኢነርጂ ዘርፍ እንዲሁም 
በኢንቨስትመንትና ቱሪዝም  ዘርፎች  አብራ የምትሠራ 
ይሆናል። 

በውሃና ኢነርጂ ሚኒስቴር የሚኒስትሩ ከፍተኛ 

ማርቆስ በላይ

አዲስ አበባ፡- የአሁኑን ትውልድ በሥነ ምግባር 
በኢንተርፕረነር ትምህርት በማነጽ ነገን የተሻለ ማድረግ 
ይቻላል ሲሉ ፕሬዚዳንት ሽመልስ አብዲሳ ገለጹ፡፡

በአዲሱ የትምህርት ሥርዓት እንደ ኦሮሚያ ክልል 
የተዘጋጀው የሥነ ምግባርና ኪድፒሩነሪ (የሕፃናት የሥራ 
ፈጠራ ክህሎት ትምህርት) የመማሪያ መጽሐፍ ምረቃ 
ሥነ ሥርዓት ትናንት ተካሂዷል፡፡

የኦሮሚያ ክልል ፕሬዚዳንት አቶ ሽመልስ አብዲሳ 
በመርሃግብሩ ላይ እንደገለጹት፤ ሥነ ምግባር ያለው 
ትውልድ የጋራ ፍላጎቱን ማሳካትና ሀገርን ማስቀጠል 
የሚችል በመሆኑ የአሁኑን ትውልድ በሥነ ምግባርና  
በኢንተርፕረነር ትምህርት በማነጽ  ነገን የተሻለ ማድረግ 
ይቻላል፡፡

ሥነ ምግባርና ኢንተርፕረነር የሌለው ሕዝብ ያለውን 
መረዳት ያጣው መሙላት አይችልም ያሉት አቶ ሽመልስ፤ 
በአዲሱ የትምህርት ሥርዓት የተካተተው የሥነ ምግባር 
ትምህርት ትውልዱ በትክክለኛው መንገድ እንዲጓዝና 
ሰው አክባሪ እንዲሆን ያስችላል ብለዋል፡፡

ትውልዱ ሥነ ምግባር የሌለው እንዳይሆን 
ክፍተቶችን ለመሙላት የትምህርት ሥርዓቱን ተግባራዊ 
ማድረግ ማስፈለጉን በመግለጽ፤ የሥነ ምግባርና 
ኪድፒሩነሪ ትምህርት በሁሉም የኦሮሚያ ክልል 
ትምህርት ቤቶች ላይ ከዘንድሮው ዓመት ጀምሮ እንደ 
አንድ የትምህርት ዓይነት እንደሚሰጥ ተናግረዋል፡፡

ከኢንተርፕረነር ጋር በተያያዘ በኅብረተሰቡ ዘንድ 
ችግሮች ይታያሉ ያሉት ፕሬዚዳንቱ፤ ኢንተርፕረነር 
ትውልድ የሌለው ሕዝብ ለችግር መፍትሔ መስጠት 
አይችልም ብለዋል፡፡

በኢንተርፕረነር ትምህርትን ከመጀመሪያ ደረጃ 
ጀምሮ በመስጠት ችግር ፈቺ ትውልድ መፍጠር 
የሚያስችል መሆኑን ጠቅሰው፤ የአሁኑ ትውልድ 
ሥራ ፈላጊ ሳይሆን ለብዙዎች ሥራ የሚፈጥሩ፣ ሀገርን 
መገንባት የሚችሉ እንዲሆን ያስችላል ሲሉ አቶ ሽመልስ 
ገልጸዋል፡፡

የመምህራንን ችሎታ ለማሳደግ፣ ትምህርት ቤቶች 
በቴክኖሎጂዎች የተደገፉ እንዲሆኑ የሚያስችል 

«ትውልዱን በሥነ ምግባርና  በኢንተርፕረነር 
ትምህርት በማነጽ ነገን የተሻለ ማድረግ ይቻላል»

-ርዕሰ መስተዳድር አቶ ሽመልስ አብዲሳ 

የትምህርት ሥርዓት መዘርጋት እንደሚያስፈልግ 
አመላክተዋል፡፡

የክልሉ ትምህርት ቢሮ ኃላፊ ዶክተር ቶላ በሪሶ 
በበኩላቸው፤ የክልሉ መንግሥት የተማረ ማኅበረሰብና 
ተወዳዳሪ ትውልድ ለመፍጠር የሚያስችሉ ሥራዎችን 
እየሠራ ይገኛል፡፡

በብዙ አካባቢዎች ሥርዓት አልበኝነት፣ የርህራሄ 
እጦትን ጨምሮ በራስ መተማመንና የእውቀት  ችግሮች 
ይስተዋላል ያሉት ዶክተር ቶላ፤ እነዚህን ችግሮች 
ለመቅረፍ በትምህርት ሥርዓቱ ውስጥ የሥነ ምግባርና 
ኪድፒሩነሪን ማካተት ማስፈለጉን ገልጸዋል፡፡

የክልሉ መንግሥት በትውልዱ ሥርዓት አልበኝነት 
እንዳይስፋፋና ሥራ ፈጣሪ ትውልድ ለመፍጠር እየሠራ 
መሆኑን ጠቅሰው፤ አዲሱ መጽሐፍ የትውልዱን ባህሪ 
ለማነጽ፣ የተሻለና ሥራ መፍጠር የሚችል ትውልድ 
ለመፍጠር የሚያስችል ነው ሲሉ ተናግረዋል፡፡

በመርሃግብሩ ላይ የኦሮሚያ ብልጽግና ፓርቲ 
ኃላፊ አቶ ፍቃዱ ተሰማ፣ በምክትል ርዕሰ መስተዳድር 
ማዕረግ የማኅበራዊ ዘርፍ አስተባባሪ አቶ አብዱላኪም 
ሙሉ፣ የዩኒቨርሲቲና የባንክ ፕሬዚዳንቶች፣ የሃይማኖት 
አባቶችን ጨምሮ አባ ገዳዎችና ሀደ ሲንቄዎች 
ተገኝተዋል፡፡

«ኳታር ከኢትዮጵያ ጋር ያላትን ግንኙነት አጠናክራ ትቀጥላለች»
ሀመድ ሙሐመድ - በኢትዮጵያ የኳታር አምባሳደር 

አማካሪ  አቶ አበራ  እንደሻው  በበኩላቸው፤  የአምባሳደሩ 
ጉብኝት ሀገሪቱ  በውሃ ሀብትና ኢነርጂ አጠቃቀም ረገድ 
ያለውን የተሳሳተ ግንዛቤ ለማስተካከል  እንደሚረዳ 
ተናግረዋል።  ኢትዮጵያ በውሃ ሀብቷ በተለይም በታላቁ  
ሕዳሴ ግድብ ላይ እየሠራችው ያለው  ሥራ  ማንም 
የሚጎዳ  አይደለም። ነገር ግን  ጉዳዩ ለሌሎች የተፋሰሱ 
ሀገራት ችግር እንደሆነ ተደርጎ በብዙኃን መገናኛ ጨምር 
የሚነገሩ ወሬዎች አሉ።  እነዚህ የተሳሳቱ  ትርክቶች 
መሆናቸውን  በጉብኝቱ ወቅት ለአምባሳደሩ ማስገንዘብ 
ተችሏል ሲሉ አብራርተዋል። 

መጪው ትውልድ ከራሱ ለራሱ የሚበቃ በቂ 

የኤሌክትሪክ ኃይልና የውሃ አቅርቦት እንዲኖረው  
ለማስቻል  የተጀመሩት ሥራዎች በተግባርም 
በዲፕሎማሲውም ተጠናክረው የሚቀጥሉ መሆናቸውን፤  
በተጨማሪ ለዓባይ ወንዝ ኢትዮጵያ 77 ቢሊዮን ሜትር 
ኪዩቢክ ውሃ እንደምታዋጣና ይህም  86 በመቶውን 
የሚይዝ  መሆኑን   እንዲገነዘቡ ተደርጓል። 

አምባሳደሩም  የተደረገላቸውን ገለጻ በመቀበል 
የውሃና ኢነርጂ  ሚኒስትሩ  በውሃና ኢነርጂ ዘርፍ 
በትብብር በሚሠራባቸው ጉዳዮች ላይ ለመምክር 
ውይይቶች ለማድረግ በኳታር እንዲገኙ  ጥያቄ 
ማቅረባቸውንም አቶ አበራ ጠቁመዋል።  

አምባሳደር  ሀመድ ሙሐመድ የሳይንስ ሙዚየምን በጎበኙበት ወቅት

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።    በዓምዱ ላይ የሚወጡ 

ጽሁፎች የዝግጅት ክፍሉን አቋም አያመለክቱም።    

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ማከፋፈያ :- ስልክ ቁጥር - 011-157-02-70

ኃይሉ ሣህለድንግል

ብሪክስ የኢትዮጵያ የሚዲያ አጀንዳ ሆኖ 
ሰንብቷል።  ኢትዮጵያ የብሪክስ አባል 
ሀገር መሆኗ ይፋ ከተደረገበት ቀን አንስቶ 

ስለብሪክስ ማንነት፣ ለምን እንደተመሰረተ፣ ወዴት 
እንደሚጓዝ፣ እነማንን እንደአቀፈና በቀጣይም እነማንን 
እንደሚያቅፍ፤ በምጣኔ ሀብት፣ በጸጥታና ደህንነት፣  
ወዘተ ምን አንደሚያከናውን በመንግስት ኃላፊዎች፣ 
በመገናኛ ብዙሃን፣ በዲፕሎማቶችና በፖለቲካና ዓለም 
አቀፍ ግንኙነት ምሁራን፣ በምጣኔ ሀብት ባለሙያዎች፣ 
ወዘተ ሰፊ ማብራሪያ ተሰጥቶበታል፤ አየተሰጠበትም 
ይገኛል። 

 አጀንዳው ገና ብዙ ሊጸፍበት፣ ሊነገርበትና  
ሊሰራበት የሚገባ እንደመሆኑ በቀጣይም ከዚሁ 
አኳያ ብዙ ይጠበቃል።   ኢትዮጵያ ስለተቀላቀለችው 
ግዙፍ ሕብረት ማንነት ማብራራት ኢትዮጵያ በቀጣይ 
ከማን ጋር ልትውል እንደሆነ ለማሳየት እንዲሁም 
ምን እንደሚጠበቅባትም ለማመልከት  ማብራሪያዎቹ 
ፋይዳቸው ከፍተኛ አላቸው።   

መረጃዎች እንደሚያመለክቱት፤ ሕብረቱን 
የመሰረቱት አምስቱ ሀገሮች/ ቻይና፣ ሩሲያ፣ ህንድ፣ 
ብራዚልና ደቡብ አፍሪካ ከዓለም የመሬት ስፋት 27 
በመቶውን የሚሸፍኑ ናቸው።   ብራዚል፣ ሩሲያ፣ ህንድና 
ቻይና ብቻ በህዝብ ብዛት፣ በቆዳ ስፋት፣ በአጠቃላይ 
ዓመታዊ የሀገር ውስጥ ምርት ከዓለማችን አስር ግዙፍ 
ሀገሮች መካከል የሚጠቀሱ ናቸው።  ሩሲያ፣ ህንድና 
ቻይና ደግሞ የወቅቱ ኃያላን ሀገሮች ሊባሉ የሚችሉ 
ወይም በብዙ መልኩ ጎልተው እየወጡ ያሉ ሀገሮች 
ናቸው።  

እስከ አሁን የዓለምን ኢኮኖሚ እየዘወሩ የሚገኙት 
ያደጉት ሀገሮች በፈጠሩት ኢፍትሃዊነት ሳቢያ ዓለም 
ወደ አንድ ወገን ባጋደለ መልኩ እየተዳደረች ትገኛለች፤ 
ይህ ሁኔታ ያሳሰባቸው ቻይና፣ ሩሲያ፣ ህንድና 
ብራዚል ይህን ሁኔታ ሊቀይር ይችላል ያሉት ብሪክስን 
መሰረቱ።  ቆይቶም ደቡብ አፍሪካ ቡድኑን እአአ 
በ2009  ተቀላቀለች።    ሕብረቱ የዓለምን ኢኮኖሚያዊ 
ብቻ ሳይሆን ፖለቲካዊና ማህበራዊ ተጽእኖ ጭምር 
ይለውጣል በሚል ታምኖበታል።  

ይህ መቀመጫውን በቻይናዋ ሻንጋይ ከተማ 
ያደረገው ሕብረት በዓለም አቀፍ ደረጃ ኢኮኖሚያቸው 
እያደገና ተጽእኖ ፈጣሪ እየሆነ የመጣ ሀገሮች  ስብስብ 
ነው።   በ2021 በወጣ መረጃ መሰረት  የጥምረቱ ሕዝብ 
ብዛት 3 ነጥብ 24 ቢሊየን ነበር።   ይህም ከዓለም ህዝብ 
ከ40 በመቶው በላይ ነው፤ በሀብት በኩልም ሲታይ 
የጥምረቱ ሀገሮች አጠቃላይ ሀብት ከዓለም ሀብት 31 
በመቶውን ይይዛል።    

የብሪክስ አባል ሀገሮች በዓለም ለይ ያሉ ሸቀጦችን 
ወደ ሀገራቸው በማስገባት ረገድ 14 በመቶ ጥቅል ድርሻ 
አላቸው፤ የቻይናን የገቢ ንግድ ብቻ ብንመለከት እስከ 
ሁለት ትሪሊዮን ዶላር ሲደርስ፣ በጥቅሉ አምስቱ ሀገሮች 
ብቻ 3 ነጥብ 6 ትሪሊዮን ዶላር የገቢ ንግድ ልውውጥ 
እንዳላቸው መረጃዎች ያመለክታሉ።   

ጂ 7 በመባል የተሰባሰቡት ሀብታምና ኃያላን 
ሀገሮች የጋራ ሀብት  እዚህ ሀብት ላይ አይደርስም፤ 
የብሪክስ ስብሰብ ሀገሮች ከጂ 7 ሀገሮች በላይ በፍጥነት 
እያደጉ ያሉ፣ በቀጣይም ለማደግ ሰፊ ተስፋ ያላቸው 
ሀገሮች ናቸው፤ ቻይናና ህንድን የመሳሰሉት ሀገሮች 
ደግሞ የበለጠ ለማደግ ምቹ ሁኔታና ተስፋ  እንዳላቸው 
መረጃዎች ይጠቁማሉ።  

እነዚሁ መረጃዎች እንዳመለከቱት፤ በሚቀጥሉት 
ዓመታት እነዚሀ የብሪክስ  ሀገሮች ይበልጥ ሲጠናከሩ 60 
በመቶ የዓለምን ኢኮኖሚ ይይዛሉ ተብሎ ይጠበቃል።   
ከዚህ በተጨማሪ ጥምረቱን ለመቀላቀል ያመለከቱ ሌሎች 
በኢኮኖሚያቸው ከፍ ያሉ እንደ ቬንዝዌላ  ያሉ ሀገሮች 
ሲቀላቀሉ ኢኮኖሚው 70 እና 80 በመቶ ይደርሳል የሚል 
ግምትም ተቀምጧል።  

ኢትዮጵያ ይህን ስብስብ እንዴት ልትቀላቀል ቻለች? 
ይህን ጥያቄ መመለስ ለአሰላለፉ ይጠቅማል።  ይህን 

ስብስብ ለመቀላቀል ከፍተኛ የሀብት መጠን፣ ተስፋ፣ 
የህዝብ ብዛት፣  የዲፕሎማሲ ስራ፣ ወዘተ ሊያስፈልግ 
እንደሚችል የጎራው ግዝፈት ብቻ ሳይሆን ጎራውን 
የመሰረቱት ሀገሮችም አቅም ከፍተኛነት ያመለክታል።  
አሁን ስብስቡን ከኢትዮጵያ ጋር ሳኡዲ አረቢያ፣ 
የተባበሩት ኤምሬት፣ ግብጽ. ኢራን፣ አውስትራሊያ 
ተቀላቅለውታል።   ሌሎች አርባ ሀገሮችም ስብስቡን 
ለመቀላቀል ፍላጎት እንዳላቸው መረጃዎች ይጠቁማሉ።  

ስብስቡን የመሰረቱትም ሆኑ በቅርቡ የተቀላቀሉት 
አብዛኞቹ ሀገሮች የምጣኔ ሀብት አቅም ከፍተኛ መሆኑን 
ማንም ይገነዘበዋል።  ኢትዮጵያ ከእነዚህ ሀገሮች አኳያ 
ስትታይ የምጣኔ ሀብት አቅሟ ውስንነት ሊኖረው 
ይችላል።   እንዲያም ሆኖ ግን ሀገሪቱ በማደግ ላይ ያለች 
ሀገር መሆኗን ማንም ጥርጣሬ ውስጥ አያስገባውም፤ 
ዓለም አቀፍ ተቋማት ጭምር በየጊዜው ያረጋገጡት ሀቅ 
ነውና። 

ኢትዮጵያ በተከታታይ የምጣኔ ሀብት እድገቷ 
ትታወቃለች።  ይህ ደግሞ እየሆነ ያለው በአስቸጋሪ 
ሁኔታ ውስጥ ሆናም  ጭምር ነው።  ይህ ብቻ 
አይደለም፤ በቀጣይም ልታድግ እንደምትችል ነው 
መረጃዎች እያመለከቱ ያሉት።  በግብርናው፣ በማዕድን፣ 
በቱሪዝም፣ በአገልግሎት ዘርፍ ያሉት እምቅ አቅሞችም 
ሌሎች የሀገሪቱ ተስፋዎች ናቸው።  

የልማት አያያዝዋ፣ እምቅ ሀብቶቿ ሂሳብ ውስጥ 
አልገቡም ማለት አይቻልም።  የግብርና ምርትና ምርት 

የብሪክስ  አባል መሆናችን ለጀመርነው 
ልማት ተጨማሪ አቅም ነው

ወደ 11 ገጽ ዞሯል

ስብስቡን የመሰረቱትም ሆኑ 

በቅርቡ የተቀላቀሉት አብዛኞቹ 

ሀገሮች የምጣኔ ሀብት አቅም 

ከፍተኛ መሆኑን ማንም 

ይገነዘበዋል።  ኢትዮጵያ 

ከእነዚህ ሀገሮች አኳያ ስትታይ 

የምጣኔ ሀብት አቅሟ ውስንነት 

ሊኖረው ይችላል።   እንዲያም 

ሆኖ ግን ሀገሪቱ በማደግ ላይ 

ያለች ሀገር መሆኗን ማንም 

ጥርጣሬ ውስጥ አያስገባውም፤ 

ዓለም አቀፍ ተቋማት ጭምር 

በየጊዜው ያረጋገጡት ሀቅ 

ነውና

እንደ ሀገር  አሮጌውን 2015   ዓመተ  ምህረት    አሰናብተን ፤   አዲሱን  ዓመት  2015 ዓ/ም   በብዙ 
ተስፋ  ከተቀበልን  ቀናቶች   ተቆጥረዋል። የዓመቱን   መለወጥ  ተከትሎም  ዜጎች  ለአዲሱ ዓመት በፈጠሩት   
ዝግጅት መጠን   ተስፋ  ሰንቀው  መንቀሳቀስ  ጀምረዋል። ይህ  ማኅበራዊ ሂደት በየዓመቱ  የተለመደ፤ ግን 
ሁሌም አዲስ  ነው።

በዚህ አዲስ ዓመት መባቻ  በቀደመው ዓመትም ሆነ  በቀደሙት ዓመታት  ብዙ  ዋጋ ያስከፈሉንን    
መጥፎ ልምምዶችን  አቆማለሁ፣  በቀጣይ  ሕይወታችን   አትራፊ   የሚያደርጉንን   በጎ  ልምምዶች     ደግሞ   
እጀምራለሁ፣ በዚህም  ትናንቶቼን   እክሳለሁ   ማለት    የተለመደ ነው። ለዚህ የሚሆን ዝግጁነትና ቁርጠኝነት 
መፍጠርም  የዚሁ እውነታ አካል  ነው። 

ይህ  እውነታ  ከግለሰብ   ሕይወት አልፎ    ማኅበረሰብ  የጋራ ሕይወት ውስጥም  የሚከሰት፣ የማኅበረሰብን  
ትናንቶች  የተሻለ ለማድረግ በሚደረግ  ጥረት ውስጥ   ትልቅ ስፍራ የሚሰጠው ነው። ትውልዶችም  ከትናንት 
ጠንካራና ደካማ ጎኖች ተምረው  የተሻለ ማኅበረሰብ  ለመገንባት ለሚያደርጉት  እንቅስቃሴ   የጎላ ሚና 
የሚኖረው  ነው።  

እኛ ኢትዮጵያውያን  እንደ አንድ ጥንታዊ  ትልቅ ሕዝብ/ማኅበረሰብ  በጥሩነትም  ሆነ  በመጥፎነት 
የሚጠቀሱ  የሰፋፊ ማኅበራዊ   ልምዶች ባለቤት  ነን። ከነዚህ ልምምዶች  ውስጥ  በዓለም አቀፍ  ደረጃ 
አንቱታን ያተረፉልንና አንገታችንን አቅንተን፤ በልበ ሙሉነት  እንድንሄድ   ያስቻሉን እንዳሉ ሁሉ፤ አንሰን 
እንድንታይ ያደረጉንም  ጥቂት የሚባሉ  አይደሉም።  

በተለይም  ብሔራዊ አንድነታችንን በየዘመኑ  ለአደጋ የሚጥለው  የጠብመንጃ /በኃይል የመታመን  
ልምም,ዳችን /ባህላችን በጊዜ ሂደት  ውስጥ   ሊታረም ባለመቻሉ   አሁን ላለንበት  ኋላ ቀርነትና ድህነት ዋነኛ 
ምክንያት እንደሆነ  የታሪክ ምሁራን ይስማማሉ ።   የታሪካችን     የአብዛኛው ገጽ   በዚሁ   ትርክት  የተሞላ 
መሆኑ  በራሱ እውነቱን    አምኖ ለመቀበል   አስቸጋሪ  አያደርገውም።  

በየዘመኑ የነበሩ  ትውልዶች  ይህንን ሀገራዊ እውነታ በአግባቡ ተረድተው፤   ማስተካከል የሚያስችል 
እርምጃ  ለመውሰድ  አለመቻላቸው፤  ችግሩ  በማኅበረሰባዊ  ስነልቦና  ውስጥ   የራሱን አቅም ፈጥሮ  አሁነኛ  
ሀገራዊ  ፈተና  ከሆነ ውሎ አድሯል።  ለይቅርታና ለፍቅር የተዘረጉ እጆችን  ሳይቀር   በማቁሰል  የገነገነ 
አቅሙን  በተጨባጭ አሳይቷል።

ይህ ከዘመኑ በብዙ ያፈነገጠ  አስተሳሰብ፤ ሀገሪቱ ካላት  ሁለንተናዊ  የማደግና  የመበልጸግ   አቅም  
ወጥታ፤ ሊመጥናት በማይችል ድህነትና ከዚህ በሚመነጭ ኋላቀርነት   ያልተገባ ዋጋ እንድትከፍል፤ ዜጎቿም  
ሀገራቸው  ሰላምና   መረጋጋት በማጣቷ ባላቸው  አቅም  ማድረግ  የሚችሉትን እንኳን  ማድረግ   ሳይችሉ   
ከሌሎች  ጠባቂ   እንዲሆኑ  አድርጓቸዋል። 

ይህንን በዘመናት ውስጥ ከገነገነ  አስተሳሰብ የተወለደ፤ ሀገርና ሕዝብን ብዙ ዋጋ ያስከፈለ  ማህበራዊ 
ልምምድ   በቀጣይ    ተጨማሪ ዋጋ   እንዳያስከፍለን፤ በዚህ የአዲስ ዘመን መባቻ ላይ ቆመን  ለችግሩ ትኩረት 
ሰጥተን ልናስብ፤ ልምምዱ   በየዘመኑ የነበሩ ትውልዶችን ምን  ያህል ዋጋ እንዳስከፈለ  በአግባቡ ልናጤን 
ያስፈልጋል። ለዚህ ዘመን ተሻጋሪ ችግራችንም ዘላቂ መፍትሄ ማፈላለግ ይጠበቅብናል።

ወቅቱ  እንደ ሀገር   በጠብመንጃ    እና  ጠብመንጃ  ከሚወልደው  ኃይል መታመን ወጥተን፤ በሀሳብ 
የበላይነት/ልዕልና የምንገዛበት፤ ለዚህ የሚሆን  ፖለቲካዊ፣ ኢኮኖሚያዊ  እና ማኅበራዊ የአስተሳሰብ  መሰረት 
የምንጥልበት፤ ከዚህ የሚመነጭ ማኅበረሰባዊ  ባህል/ልምምድ  የምንፈጥርበት   እና   ለመጪዎቹ ትውልዶች  
በጠንካራ መሰረት ላይ  አዋቅረን  የምናስረክብበት ነው።  

እንደ  አንድ ጤነኛ  ዜጋ   በአዲስ  ዓመት ምኞታችን   ለሀገራችን የተመኘንላትን  ሰላምና መረጋጋት፤ ከዚህ 
የሚመነጨው ብልጽግና  በተጨባጭ መሬት  ሊረግጥ የሚችለው፤ ከዚህ   በጠብመንጃ    እና  ጠብመንጃ  
ከሚወልደው  ኃይል  መታመን  ስንወጣ  ነው፤ ለዚህ   ደግሞ  በእያንዳንዱ ዜጋ  መንፈስና አዕምሮ ውስጥ  
ለዚህ ልምምድ የተገዛውን  ስፍራ ማጽዳት ያስፈልጋል።

እንደ ሀገር በየዘመኑ  ብዙ  ያልተገባ   ዋጋ  ያስከፈለንን   ልምምድ  አሸንፈን ለመሻገር፤ በሀገራዊ ምክክር 
ኮሚሽን  በኩል የተጀመረውን  ችግሮቻችንን በውይይት  የመፍታት  አዲስ ባህል  ለመፍጠር   እና ለማስቀጠል    
ባለን  አቅም  ሁሉ መንቀሳቀስ ይጠበቅብናል።  ለዚህ የሚሆን ዝግጁነትና ቁርጠኝነት  መፍጠር ደግሞ 
ከሁሉም ሀገሩንና ሕዝቡን ከሚወድ ዜጋ የሚጠበቅ ነው !

ችግሮችን በውይይት የመፍታት ባህል 
ተጠናክሮ ይቀጥል!

ዜና

ከ1ኛው ገፅ የዞረ

ከ1ኛው ገፅ የዞረ

የዜጎች ማኅበራዊና ኢኮኖሚያዊ 
ጫና ለማቃለል ባለሀብቶችን በማሳተፍ  
የከተማ አስተዳደሩ የምገባ ማዕከላት፣ የዳቦ 
ፋብሪካዎች፣ መኖሪያ ቤቶች መሥራቱን 
ጠቁመው፤ ትብብሩ ተጠናክሮ እንደሚቀጥል 
አመላክተዋል። 

የሰንሻይን ኢንቨስትመንት ግሩፕ መሥራችና 
ባለቤት ሳሙኤል ታፈሰ በበኩላቸው፤ ድርጅቱ  
የልማትና የዕርዳታ ሥራዎች ማከናወን ከጀመረ 
12 ዓመታት መቆጠራቸውን ጠቁመው፤ የአሁኑ 
ማዕከል ለአረጋውያን ምቹ በሚሆን መልኩ 
መሠራቱን ገልጸዋል።

ማዕከሉ የራሱ ክሊኒክ፣ መድኃኒት 
መደብር፣ የመጻሕፍት መደብር፣ ላውንደሪ፣ 
መመገቢያ አዳራሽና መዝናኛ ክበቦች እንዲሁም 
ሌሎች አስፈላጊ ግብዓቶች የተሟሉለት 
መሆኑን አስታውቀዋል። 

ማዕከሉ 730 አረጋውያን የመቀበል አቅም 
ያለው ሲሆን በአሁኑ ጊዜም 80 አረጋውያንን 
ተቀብሎ እየጦረ እንደሚገኝ ተገልጿል፡፡

«ቀደምቶቻችንን 
ለዋሉት... የተለያዩ አማራጮች ቀርበው እንደነበር ያስታወሱት  ዶ/ር 

ሳሙኤል፤ በአመራርነት በነበረ አካል እንዲመራ፣ አዲስ 
እንዲቀጠር፣ ከሌላ ቦታ እንዲመጣ በሚሉ ሃሳቦች ዙሪያ 
ውይይት መደረጉን አስታውሰዋል።

ከመንግሥት ኃላፊነት ወጥተው እንዲመሩ ሲወሰን 
ጊዜ ተወስዶበት ነገሩ እንዳይበላሽ ከሚል ስጋት መሆኑንም 
ነው የጠቆሙት። ራስ ገዝ ዩኒቨርሲቲን የመፍጠር ጉዳይ 
ስኬታማ የሚሆነው ሥራውን በቅርበት ሲከታተሉ 
የነበሩ ሰዎች ሪፎርሙን ቢያስተገብር የተሻለ መሆኑ 
እንደታመነበት ተናግረዋል።   

መስመር አስይዞ በውድድር ፕሬዚዳንቶችና ምክትል 
ፕሬዚዳንቶች በአዲሱ መዋቅር እስኪመረጡ ታይቶ 
የተወሰነ መሆኑንም ነው የጠቆሙት።  

ራሱን የቻለ ራስ ገዝ ዩኒቨርሲቲ አድርገን ኃላፊነታችንን 
እንጨርሳለን።ሁለት ዓመት ይባል እንጂ ያለን ጊዜ አጭር 
ነው። 22 ወራት ነው የሚቀረን ብለዋል።በሁለት ዓመት 
ውስጥ ሪፎርሙ የሚፈልጋቸውን ርምጃዎች በመውሰድ 
አዲስ አመራር እንደሚሰይምበት ጠቁመዋል።  

ዩኒቨርሲቲው ቻንስለር ይኖረዋል።በሌሎች ሀገራትም 
በአብዛኛው የተለመደው አሠራር የእዛው ከተማ ከንቲባ 
ወይንም የክልሉ ገዢ ቻንስለር ተደርጎ ይሾማል። 
በኢትዮጵያም የተደረገው ይህ ነው።ራስ ገዝ ሆነው 
በራሳቸው ነፃነት የሚንቀሳቀሱ ዩኒቨርሲቲዎች ትግበራ 
በየትኛውም ሀገር ተመሳሳይ መሆኑን አብራርተዋል።

ዩኒቨርሲቲዎች ያለፈውን ተማሪ በሙሉ ሲቀበሉ 
አልኖሩም። ሁሌም ተማሪ የሚመደበው በውድድር 
ነው።የመንግሥት ዩኒቨርሲቲዎችን መንግሥት ራስ ገዝ 
ሲያደርግ ደግሞ ሁለት መልክ ይኖረዋል።መንግሥት 
የሚከፍላቸውና ራሳቸውም ከፍለው የሚማሩ 
ይኖራሉ።ተማሪዎችን አልቀበልም ማለት በጀትም 

አልፈልግም እንደማለት ይቆጠራል ሲሉ ነው የገለጹት። 
እንደነባሩ አሠራር በ2016 ዓ.ም መንግሥት 

በሚመድብልን በጀት ልክ ተማሪዎች በትምህርት 
ሚኒስቴር ይመደባሉ ያሉት ዶ/ር ሳሙኤል፤  ሥራው 
በተጀመረው ፍጥነት ከቀጠለ ዘንድሮ በሁለተኛው 
ሴሚስተር ከፍለው መማር የሚችሉ ጥቂት ተማሪዎች 
በተወሰኑ ፕሮግራሞች ለመቀበል እንሞክራለን፤ ከፍለው 
መማር የሚችሉትን በአካባቢው መኖር የሚችሉ 
ማደሪያም ምግብም የማይጠይቁ ተምረው የሚመለሱ 
በቀን መርሃ ግብር እንቀበላለን ነው ያሉት።

ዶ/ር ሳሙኤል፤ በረጅም ጊዜ እቅዱ የማለፊያ ነጥብ 
ያስመዘገቡ ተማሪዎችን እናወዳድራለን።ካለፉት ውስጥ 
መክፈል የማይችሉትን መንግሥት የሚከፍልላቸውን 
ለይተን፣ መክፈል የሚችሉትንም ለይተን እናስተምራለን 
ብለዋል። በአጭር ጊዜ መንግሥት በሚመድብልን በጀት 
ልክ ተማሪዎችን እንቀበላለን፣ በተረፈው ቦታ መክፈል 
የሚችሉ ተማሪዎችን እንቀበላለን ሲሉም አክለዋል፡፡

 በትክክል ከማስረዳት ጉድለት ካልሆነ በስተቀር 
ተማሪ አንቀበልም የሚል አሠራር የለም ያሉት ዶ/ር 
ሳሙኤል፤ ራስገዝነት በሚል ምክንያት ፍትሃዊነት ማዛባት 
አይቻልም፤ የመንግሥት ተቋምነቱ አይቀርም፤ ጠንካራና 
ብቁ ተቋም እንዲሆን ይፈለጋል፤ ሪፎርሙ ተማሪ 
ከመቀበል ጋር ብቻ የሚገናኝ ብቻ ሳይሆን ብዙ ጉዳዮች 
አለው ብለዋል፡፡

በነባሩ የከፍተኛ ትምህርት ተቋማትም ሆነ  በአዲሱ 
አዋጅ  የመንግሥት ከፍተኛ ትምህርት ተቋማት ከውጭ አቻ 
ተቋሞቻቸው ጋር መሥራት ነፃነት አላቸው።የመግባቢያ 
ሰነድና ውል መፈራረም፣ በጋራ ማስተማር፣ ምርምር 
የመሥራት፣ መምህራን ማልማት ሥራ ይሠራሉ።ነፃነቱ 
ሲያድግ ይጠናከራል ሲሉ አብራርተዋል።

በዓለም ዙሪያ ያሉ ኢትዮጵያውያን ለሳምንታትም ሆነ 
ለአንድ ሴሚስተር መጥተው ዜጎቻቸውን፣ ተቋሞቻቸውን 
የተማሩባቸውን ዩኒቨርሲቲዎች እንዲደግፉ እንሠራለን 
ያሉት ዶ/ ሳሙኤል፤ በዚህ ሪፎርም እጃችን ላይ ያሉ 
ምሁራን የተሻለ ምቹ የሥራ ቦታ እንዲፈጠርላቸው 
እንሠራለን።ምቹ የሥራ ቦታ፣ የአከፋፈል ሁኔታ፣ የእድገት 
ሥርዓት እና የእውቅና ሥርዓት  እንዲኖር እናደርጋለን 
ሲሉም ገልጸዋል፡፡

ዶክተር ሳሙኤል እንዳሉት፤ በዓለም ዙሪያ ያሉ 
ኢትዮጵያውያንና ትውልደ ኢትዮጵያውያን ምሁራን 
ወደ ዩኒቨርሲቲው ተመልሰው ሀገርን፣ ሕዝብንና  
ዩኒቨርሲቲውን እንዲያገለግሉ ጥረት ይደረጋል፡፡

ራስ ገዝነቱ ወረቀት ላይ ያተኮረውን አሠራር 
በመቀየርም ተግባር ተኮር እንዲሆን ያስችላል።የተማሪ 
ቅበላ ሥርዓቱ በውድድር ይሆናል።የመግቢያ መስፈርቱ 
ብቃትን መሠረት ካደረገ መምህራን፣ አመራሩና ተማሪዎች 
ብቃትን መሠረት ያደርጋሉ።ይህ አካሄድ ለብ ለብ 
የነበረውን አካሄድ ይቀይረዋል ነው ያሉት።

መምህሩ በየሁለትና ሦስት ዓመታት ውለታው 
ሲታደስ ብቃትን መሠረት አድርጎ ይሆናል። በመሆኑም 
መምህሩ በየጊዜው ራሱን ማብቃት ይጠበቅበታል። 
በመማር ማስተማሩ፣ በምርምር፣ ሀብት በማምጣት፣ 
በማኅበረሰብ አገልግሎት፣ ተቋምን በመደገፍ የነበረው 
አስተዋጽኦ ይመዘንበታል። ትግበራው በሌላ ዓለም 
የሚሠራበት ሲሆን በእኛ ሀገር ሁኔታ ተቃኝቶ የሚሠራበት 
ይሆናል ሲሉም አስገዝበዋል።         

ፕሮፌሰር ብርሃኑ ነጋ ከትምህርት ሚኒስትርነት 
ሥራቸው ጎን ለጎን የአዲሱ ራስ ገዝ ዩኒቨርሲቲ ቻንስለር፣ 
ሳሙኤል ክፍሌ (ዶ/ር) ደግሞ ተጠባባቂ ፕሬዚዳንት 
ሆነው መሾማቸው ይታወሳል።  

«የአዲስ አበባ ዩኒቨርሲቲን...

ሄለን ወንድምነው 

አዲስ አበባ:- በ2016 የትምህርት ዘመን የተማሪዎችን 
ውጤትና ሥነ-ምግባር የተሻለ ለማድረግ የትምህርት 
አመራሮች ኃላፊነታቸውን ሊወጡ እንደሚገባ የአዲስ አበባ 
ትምህርት ቢሮ አሳሰበ።

በሀገር አቀፍ ደረጃ መደበኛ የመማር ማስተማር ሂደት 
መስከረም ሰባት ቀን 2016 ዓ.ም እንደሚጀመር ተገልጿል።

የአዲስ አበባ ትምህርት ቢሮ የ2016 የትምህርት ዘመንን 
አስመልክቶ ከሱፐርቫይዘሮችና ከርዕሰ መምህራን ጋር «የጋራ 
መግባባት ለውጤታማ መማር ማስተማር» በሚል መሪ ሃሳብ 
ትናንት ውይይት አካሂዷል።

የቢሮው ኃላፊ ዘላለም ሙላቱ (ዶ/ር)  በወቅቱ 
እንደገለጹት፤ በ2016 የትምህርት ዘመን የተማሪዎችን 
ውጤትና ሥነ-ምግባር የተሻለ ለማድረግ የትምህርት 
አመራሮች ሚና ከፍተኛ በመሆኑ ኃላፊነታቸውን በአግባቡ 
ሊወጡ ይገባል።

ተማሪዎች ነፃና ገለልተኛ የሆነ የትምህርት አገልግሎት 
አግኝተው በሥነ-ምግባር የታነጹና ከፍተኛ ውጤት 
ማስመዝገብ የሚችሉ እንዲሆኑ የትምህርት አመራሩና 
ባለድርሻ አካላት ተቀራርበው መሥራት እንዳለባቸው 
አመላክተዋል።

የውስጥና የውጭ ጫናን መቋቋም የሚችሉ የትምህርት 
ተቋማት፣ አመራርና መምህራን መፍጠር እንዲሁም ትምህርት 
ቤቶችን ከጽንፈኝነት ነፃ ማድረግ ያስፈልጋል ያሉት ኃላፊ፤  
በተጨማሪ የትምህርት ቤት ደረጃዎችን፣ የተማሪዎችን 
ውጤትና ሥነ-ምግባር ለማሻሻል በትኩረት ይሠራል ብለዋል።

በትምህርት ቤቶች የመማር ማስተማር ሂደቱን የሚያውኩ 
ተግባራትን ማስወገድ እንዲሁም ሕግና ሥርዓትን የማያከብሩ 
አካላትን ተጠያቂ የማድረግ ሥራ ተጠናክሮ እንደሚቀጥል 
ገልጸዋል። 

የ2016 የትምህርት ዘመን መደበኛ የመማር ማስተማር 
ሂደት መስከረም ሰባት ቀን 2016 ዓ.ም እንደሚጀመር ዶክተር 
ዘላለም አስታውቀዋል። በዕለቱ የትምህርት ቤቶችን አጠቃላይ 
ሁኔታና የተማሪዎችን የሥነ-ምግባር መመሪያ በተመለከተ 
መግባባት  ላይ የተመሠረተ ውይይት እንደሚደረግ 
አመላክተዋል።

የተማሪዎችን ውጤትና ሥነ-ምግባር ለማሻሻል 
የትምህርት አመራሮች ኃላፊነታቸውን ሊወጡ ይገባል

-	 መስከረም	ሰባት	መደበኛ	ትምህርት	ይጀመራል

የ2016 የመማር ማስተማር ሂደትን ምቹ ለማድረግ ግብዓት 
የማሟላት ሥራን ጨምሮ የተለያዩ የቅድመ ዝግጅት ሥራዎች 
መከናወናቸውን ጠቁመው፤ በቀጣይም በአጭር፣ በመካከለኛና 
በረጅም ጊዜ መፈታት ያለባቸው ጉዳዮች ተለይተው የተለያዩ 
ሥራዎች እየተከናወኑ መሆኑን አስረድተዋል።

በከተማዋ ከሁለት ሺህ 200 በላይ የትምህርት ተቋማት 
መኖራቸውን የገለጹት ኃላፊው፤ በትምህርት ተቋማቱ ከአንድ 
ነጥብ ሁለት ሚሊዮን በላይ ተማሪዎች እንደሚስተናገዱ 
ተናግረዋል። በሁሉም የትምህርት ተቋማት የሚማሩ ተማሪዎች 
ተገቢውን ዕውቀት እንዲያገኙ፣ በሥነ-ምግባር እንዲታነጹና የላቀ 
ውጤት እንዲያስመዘግቡ በቁርጠኝነት ሊሠራ ይገባል ብለዋል። 

የአዲስ አበባ ሰላምና ፀጥታ ቢሮ ኃላፊ ወይዘሮ ሊዲያ 
ግርማ በበኩላቸው እንደገለጹት፤  ትምህርት ቤቶች ትውልድ 
የሚቀረጽባቸውና ሀገር የሚገነባባቸው ተቋማት በመሆናቸው 
ለየትኛውም ዓይነት የጸጥታ ስጋት ተጋላጭ እንዳይሆኑ በትኩረት 
ይሠራል።

በትምህርት ቤቶች ቅጥር ግቢ ውስጥ የፖለቲካ፣ የሃይማኖት፣ 
የብሔርና የማንነት ጉዳዮችን መሠረት ያደረጉ አጀንዳዎችን 
ማራመድ እንደማይቻል ተናግረዋል። መምህራን ከአዋኪ ጉዳዮች 
በፀዳ መንገድ ተገቢውን የመማር ማስተማር ሂደት ሊያከናውኑ 
እንደሚገባና ቢሮውም አስፈላጊውን ድጋፍ እንደሚያደርግ 
አሳስበዋል።

በ2015 የትምህርት ዘመን በትምህርት ቤቶች ዙሪያ አዋኪ 
ድርጊት በፈጸሙ አካላት ላይ ርምጃ መወሰዱን አስታውሰው፤ 
በቀጣይም ርምጃው ተጠናክሮ እንደሚቀጥል ገልጸዋል።

ዶክተር ዘላለም ሙላቱ

አማን ረሺድ

አዲስ አበባ፦ የ2016 የመስቀል ደመራ 
እና የኢሬቻ በዓል ሃይማኖታዊና ባህላዊ 
ትውፊቱን በጠበቀ ሁኔታ በሰላም እንዲከበር 
በቂ ዝግጅት መደረጉን የአዲስ አበባ ከተማ 
ሰላምና ጸጥታ ቢሮ አስታወቀ።  

ቢሮው የ2016 የመስቀል ደመራና ኢሬቻ 
በዓልን አስመልክቶ በትናንትናው ዕለት 
ከባለድርሻ አካላት ጋር ውይይት እካሂዷል። 

የአዲስ አበባ ከተማ ሰላምና ጸጥታ 
አስተዳደር ቢሮ ኃላፊ ወይዘሮ ሊዲያ 
ግርማ እንደገለጹት፤ የመስቀል ደመራ እና 
ኢሬቻ በዓል ከምንጊዜውም በበለጠ መልኩ 
በሰላም እንዲከበር የቅድመ ዝግጅት ሥራው 
ከመስከረም ወር ቀደም ብሎ  ተጀምሯል።

ሁለቱም የአደባባይ በዓላት በዩኔስኮ 
የተመዘገቡ ትልልቅ በዓላት በመሆናቸው 
ሁሉም የመዲናዋ ነዋሪዎች በዓሉን  በደመቀ 
ሁኔታ በሰላም አክብረው መመለስ እንዲችሉ 
ሰፊ ሥራ መሠራቱን ወይዘሮ ሊዲያ 
ጠቁመዋል።

በአደባባይ በዓላት ወቅት እኩይ ዓላማ 
ያላቸው ጸረ ሰላም ኃይሎች መዲናዋን 
የግጭት ማዕከል በማድረግ በዓሉ በሰላም 
እንዳይከበር የሚጥሩ አካላት መኖራቸውን 
የጠቆሙት ወይዘሮ ሊዲያ፤ ይህን ሊያመክን 
የሚችል ሰፊ ዝግጅት ተደርጎ ወደ ተግባር 
ተገብቷል ሲሉ ገልጸዋል። 

የበዓሉ አከባበር የአዲስ አበባ ከተማ 
ሰላምና ጸጥታ ቢሮ፣ የአዲስ አበባ ፖሊስ፣ 
የፌዴራል ፖሊስ፣ የኢፌዴሪ መከላከያና 
ብሔራዊ መረጃና ደህንነት በተሳተፉበት 
የጋራ ግብረ ኃይል የሚመራ መሆኑን ወይዘሮ 
ሊዲያ ጠቁመዋል። 

ከዚህ ቀደም በተከበሩ የአደባባይ 

የመስቀል ደመራ እና የኢሬቻ 
በዓል በሰላም እንዲከበር  በቂ 

ዝግጅት ተደርጓል

ብሔራዊና ሃይማኖታዊ በዓላት ላይ 
ያልተገቡና የሕዝብ መተማመን የሚሸረሽሩ 
ሃሳቦች መስተዋላቸውን የጠቆሙት ወይዘሮ 
ሊዲያ፤ ከዚህ አንጻር በበዓላቱ ወቅት መሰል 
ችግሮች እንዳይከሰቱ  የጸጥታ መዋቅሩና 
መላው የመዲናዋ  ነዋሪ የጋራ መግባባት 
እንዲፈጠር ተጨማሪ ውይይቶች ይደረጋሉ 
ብለዋል።

በውይይቱ ላይ የአዲስ አበባ ደንብ 
ማስከበር ባለሥልጣን ሥራ አስኪያጅ ሻለቃ 
ዘሪሁን ተፈራ፣ ምክትል የቢሮ  ኃላፊዎች፣ 
የክፍለ ከተማና የወረዳ የፀጥታ ኃላፊዎች፣ 
የክፍለ ከተማና የወረዳ  የደንብ ማስከበር 
ባለሥልጣን  ጽሕፈት ቤት አመራሮች 
ተሳትፈዋል።

ሀገርኛ
ማህበራዊ

ዳግም ከበደ

ኢትዮጵያዊነት በብዝኃ ባህል፣ ሃይማኖት 
የታጀበ እና ለዘመናት የቆየ አብሮ 
የመኖር ተምሳሌት መሆኑን ብዙዎች 

ይስማሙበታል። ማህበረሰቡ ከሌላው የዓለም ክፍል 
በተለየ መልኩ ማህበራዊ ህይወቱ  የጠነከረ ስለመሆኑም 
ይገለጻል፤ ይህንን ማህበራዊ ውሉን ያበጀው የራሱ 
በሚላቸው አገር በቀል እውቀቶች፣ ጥበቦችና 
አደረጃጀቶች መሆኑን የሚያሳዩ በርካታ ማስረጃዎችን 
መጥቀስ ይቻላል።  

በተለይ ችግር ሲገጥም፣ በግል የማይፈቱት ፈተና 
ሲደቀን ሰብሰብ ብሎ መተጋገዝና “አለሁ” መባባል 
የማህበረሰቡ መገለጫ ነው። “ሃምሳ ሎሚ ለ,አንድ 
ሰው ሸክሙ ለሃምሳ ሰው ጌጡ” እንደሚባለው ሀገርኛ 
ብሂል በዚህ መሰል የመረዳዳትና የመተጋገዝ ባህል 
ኢትዮጵያዊያን ከጥንትም ይታወቃሉ። አሁን አሁን 
ደግሞ ከባህላዊው አደረጃጀት እና ማህበራዊ ትስስር 
ባሻገር  ለየት ባለ መልኩ በሀገር በቀል ግብረ ሰናይ 
ድርጅት በመሰባሰብ ተቋማዊ ቅርፅ ያለው የበጎ አድራጎት 
ሥራ የሚሰሩ በርካታ ቅን ሰዎች እየተፈጠሩ ነው። 
ከእነዚህ ውስጥ ታዋቂውን መቄዶኒያን ጨምሮ አያሌ 
አገር በቀል  የበጎ አድራጎት አደረጃጀቶችን በምሳሌ 
ማንሳት ይቻላል።

የዝግጅት ክፍላችን በዛሬው ሀገርኛ ሳምንታዊ አምዱ 
ላይ ከላይ ያነሳነው በጎ ምግባር መገለጫና ምሳሌ ከሆኑ 
ሀገር በቀል በጎ አድራጎት ድርጅቶች መካከል አንዱን 
መርጦ ዳሰሳ ለማድረግ ወድዷል። ለዚህም “እኛ ለእኛ” 
የሚል ስያሜን ይዞ ላለፉት በርካታ ዓመታት በሴቶችና 
ወጣቶች ላይ ልዩ ትኩረት አድርጎ የሚሰራ ግብረ ሰናይ 
ድርጅት ስራዎችን ይዞላችሁ ቀርቧል። 

ወይዘሮ ፈትለወርቅ ምትኩ ትባላለች። የእኛ 
ለእኛ ወጣቶች ጤናና ልማት ድርጅት መስራችና 
ዳይሬክተር ነች። ድርጅቱ ከተመሰረተ ሃያ ዓመታት 
ገደማ ማስቆጠሩን ትናገራለች። እሷ እንዳለችው ድርጀቱ 
መጀመሪያ የተመሰረተው በወቅቱ የነበረውን የኤች.
አይ.ቪ. ኤድስ ከፍተኛ ስርጭት ለመግታት የሚሰራውን 
ሥራ ለማገዝ “በፀረ ኤድስ ክበብ” ድርጅትነት ነበር። 
የቀድሞው ክበብ በተለይ መቀመጫውን በሻሸመኔ 
በማድረግ  በከተማዋና ገጠራማ አካባቢዎች የነበረውን 
ከፍተኛ የኤች. አይ.ቪ. ኤድስ ስርጭትን ለመግታት 
በሚደረገው ስራ ላይ የራሱን አስተዋጽኦ  አበርክቷል። 
ክበቡ በሶስት ሴቶችና ሁለት ወንዶች /በአምስት በጎ 
ፍቃደኛ ወጣቶች/ የተመሰረተ ነው።

“ክበቡ ሲመሰረት በልዩ ልዩ ምክንያት ለበሽታው 
ተጋላጭ ሆነው ራሳቸውን ማገዝ ባለመቻላቸው በጎዳና 
ላይ የሚወድቁ ሴቶችንና ወጣቶችን እንዲደግፍ ነበር” 
የምትለው ወይዘሮ ፈትለወርቅ፤ ከክበቡ መስራቾች 
በተጨማሪ ሃያ አምስት አባላትን በማሳተፍ መዋጮ 
በማሰባሰብና ከሻሸመኔ ከተማ  ጤና ቢሮ ጋር በመተባበር 
ችግር ውስጥ የወደቁትን መደገፍ እንደጀመሩ 
ትናገራለች። 

በጉዳቱ ለሞት ሲዳረጉና ቀባሪ ሲያጡም በክብር 
ሥርዓተ ቀብራቸው እንዲፈፀም  ያግዙ እንደነበር 
ትገልፃለች። ይህ በጎ ምግባራቸው እያደገ ሲመጣ 
አደረጃጀታቸውም ከፍ እንዳለ የምትገልፀው 
ፈትለወርቅ፤ በበሽታው የታመሙትን እንዲሁም ቀባሪ 
ያጡትን ከመደገፍ ባሻገር የኤች.አይ.ቪ ስርጭት ቅድመ 
መከላከል ተግባርን አካትተው መስራት እንደጀመሩ 
ትገልፃለች። 

በጎ ምግባራቸውና ማህበረሰቡን የመደገፍ ስራቸው 
እያደገ ሲመጣ የመገናኛ ብዙኃን ሽፋን እንዳገኙና ይህ 
ትኩረት ተጨማሪ አቅም እንደሆናቸው የምትገልፀው 
ወይዘሮ ፈትለወርቅ፤ በተለይ አርቲስት አለባቸው ተካ  
በሚያሰናዳው በታዋቂው “የአለቤ ሾው”  ዝግጅት ላይ 
በመቅረብ የገንዘብ ድጋፍ እንዳገኙ ትናገራለች። በተፈራ 
ገዳሙ አማካኝነት ይቀርብ የነበረው “ክሎዝ አፕ” 
የተሰኘው የእንግሊዘኛ ፕሮግራምም ሽፋን እንደሰጣቸው 
ታነሳለች። 

የመገናኛ ብዙኃኑ የሰጣቸው ትኩረት ሌሎች 
ተጨማሪ ታዋቂ ሰዎች በጥቂት ወጣቶች ተነሳሽነት 
የተቋቋመውን ድርጅት እንዲደግፉ ከማድረጉም በላይ 
ከሻሸመኔ ከተማ አስተዳደር ጋር በመተባበር ለወጣቱ 
ትርጉም ያለው ጥቅም የሚሰጥ “የወጣት ማእከል” 

መገንባት እንዳስቻላቸው ትናገራለች። 
ድርጅቱ አሁን በክልሎችና በከተማ አስተዳደሮች 

የሚገነቡ ወጣት ማእከላት ሞዴል መሆን እንደቻለና 
ቀዳሚ እንደነበርም ትገልፃለች። እሷ እንዳለችው፤ 
ለግንባታው የሻሸመኔ ከተማ አስተዳደር ሦስት ሺ ካሬ 
ሜትር ቦታና ሌላ አንድ ተጨማሪ ህንፃ  አበርክቶላቸዋል። 
‘ፓስ ፋይንደር’ የተባለው ግብረ ሰናይ ድርጅትም 
የገንዘብ ድጋፍ አድርጎለታል። በገነቡት በወጣት ማእከል 
ውስጥም የኤች.አይ.ቪ ኤድስ ስርጭትን መከላከል ላይ 
ትኩረት ያደረጉ ስራዎች ከመስራት ባሻገር ወጣቶችና 
ሴቶች የህይወት ክህሎት እንዲያገኙ ልዩ ልዩ ስራዎችን 
ማከናወን ጀመሩ። ክበቡም በአደረጃጀት ወደ ጤናና 
ልማት ድርጅትነት አደገ።

“እኛ ለእኛ በሚል ስም ሰጥተን የተነሳነው 
ማህበራዊ ችግሮቻችንን እርስ በእርስ በመደጋገፍና 
በራሳችን መፍትሄ በማምጣት ልንቀርፈው ይገባል ብለን 
በማሰባችን ነው” የምትለው የጤናና የልማት ድርጅቱ 
ዳይሬክተር፤ ኢትዮጵያውያን ለችግሮቻቸው ራሳቸው 
በትብብርና በመደጋገፍ መፍትሄ ይሆናሉ በሚል 
እምነት እንደመሰረቱት ትናገራለች።  ይህ እሳቤያቸው 
አሁን ለደረሱበት ስኬት አስተዋጽኦ ማበርከቱንም 
ነው የምትጠቅሰው።  የኤች.አይ.ቪ ኤድስ ስርጭትን 
ለመግታት አንድ ጡብ ለመጣል የተነሳው የወጣቶች 
ስብስብ በሚናና በተግባሩ በመስፋት ሌሎች ማህበራዊና 
ኢኮኖሚያዊ ችግሮችን በመዳሰስ የመፍትሄው አካል 
ለመሆን በርካታ ተግባሮችን እንዳከናወነ ትገልፃለች።

ድርጅቱ በገነባው የወጣት ማእከል ውስጥ 
የስብእና ግንባታን ጨምሮ ሌሎች በርካታ ተግባሮችን 
እያከናወኑ ይገኛል። ወጣቶች የመለወጥና መልካም 
ደረጃ ላይ የመድረስ ህልም እንዲኖራቸው፣ ጤናቸውን 
እንዲጠብቁ፣ ክህሎታቸውን እንዲያሳድጉ እንዲሁም 
እንደ ግለሰብ እንደ ማህበረሰብና በአገር ደረጃ የሰላም 
ዘብ እንዲሆኑ ልዩ ልዩ ስራዎችን ሰርቷል። 

የወጣቶችን ስብእና በመገንባት ላይ በመሳተፋቸው 
ታዋቂ ጋዜጠኞችን፣ መሀንዲሶችን እና ሌሎች 
መልካም ደረጃ ላይ የደረሱ ወጣቶችን ማፍራታቸውን 
ትናገራለች።  የድርጅቱ ዳይሬክተር እንዳለችው፤  እዚህ 
ደረጃ ለመድረስ ግን በርካታ ፈተናዎችን ተጋፈጠው   
በፅናት ማለፍ ችለዋል። በተለይ የድርጅቱ መስራቾች 
ወጣቶችና ሴቶች መሆናቸው በማህበረሰቡ ድርጅቱ 
ውጤታማ ይሆናል የሚል እምነት አላሳደረም ነበር። 
እነዚህንና ሌሎች ፈተናዎችን ተጋፍጠው ግን የወጣቱንና 
የሴቶችን ችግር በሚቀርፉ በርካታ የበጎ ምግባርና 
የመደጋገፍ ተግባሮች ላይ ተሳትፈዋል፤ ይህንን ተግባርም 
አሁንም ቀጥለውበታል።

 በአገር አቀፍ ደረጃ ኢትዮጵያዊ የሆነ ግብረ 
ሰናይ ድርጅት ሆነው በ2009 ዓ.ም ከተመዘገቡ 
ወዲህ  በስነ ተዋልዶ ጤና ትምህርት እንዲሁም 
በሌሎች ኢኮኖሚያዊና ማህበራዊ ጉዳዮች ላይ ልዩ 
ትኩረት አድርገው ወገናቸውን መደገፍ እንደጀመሩ 
የምትናገረው ወይዘሮ ፈትለወርቅ፤ በተለይ ሴቶችን 

በልዩ ሁኔታ የመደገፍ ግብ አስቀምጠው በርካታ ስራዎች 
መስራታቸውን ትገልፃለች። 

እሷ እንዳለችው፤ ትምህርታቸውን መቀጠል 
ያቃታቸውና ውጤት ያጡ  ሴቶች በቤት ውስጥ 
እንዳይውሉ እና ሥራ ፈጣሪዎች እንዲሆኑ በማፈላለግ 
በውበት መጠበቂያ ሙያ፣ በልብስና ንፅህና መጠበቂያ 
የዲዛይንና ስፌት ስራ እንዲሁም በሌሎች ስራዎች 
ላይ ስልጠናዎችን በመስጠት ራሳቸውን እንዲለውጡ  
ድርጅቱ ያግዛል።

“አሁን በሻሸመኔ ከተማ ብቻ ሳንወሰን በበርካታ 
አካባቢዎች እየሰራን ነው” የምትለው ፈትለ ወርቅ በባሌ፣ 
አርሲና ሌሎች ገጠራማ አካባቢዎች የሚገኙ ትምህርት 
ቤቶች ውስጥ ያሉ ሴት ተማሪዎች የንፅህና መጠበቂያ 
እንዲያገኙ እንደሚደግፉ ትገልፃለች። ምርቱንም 
በራሳቸው ባሰለጠኗቸው ሴቶች እያመረቱ እንደሚደግፉ 
ታስረዳለች። በተለይ ድጋሚ ታጥቦ ጥቅም ላይ 
የሚውል የንፅህና መጠበቂያ ማምረት መቻላቸውን 
ገልፃ፤ ይህ ገጠራማ አካባቢ የሚኖሩ ሴቶችን ህይወት 
ያቀለለና ችግራቸውን የፈታ መሆኑን ትናገራለች። ይህ 
ተግባር የበጎ ምግባር ስራቸው አካል ከመሆኑ ባሻገር 
ሴቶችን የማንቃት፣ የማብቃትና የማህበረሰቡ ንቁ ዜጎች 
የማድረግ አንዱ መንገድ እንደሆነም ታስረዳለች።

“የጤናና የልማት ድርጅቱ አድማሱን በማስፋት 
በወላይታ ሶዶና በሲዳማ ክልል ከአልሚ ምግብ 
ጋር የተያያዘ ስራ ይሰራል” የምትለው ዳይሬክተሯ 
ወይዘሮ ፈትለ ወርቅ፤ ዓለም አቀፍ የድንች ማእከል 
“international potato center” ከሚባል ድርጅት 

ጋር በመተባበር የዚንክና የቫይታሚን ኤ ይዘት ያላቸው 
የድንች ምርቶችን የአካባቢው ማህበረሰብ ተጠቃሚ 
እንዲሆን የመደገፍ ሥራ ይሰራል። ይሄ ስራ ከቫይታሚን 
እጥረት ጋር ተያይዞ የሚፈጠር ችግርን ለመከላከል ያለመ 
ነው።

በርካታ ዓለም አቀፍ ድርጅቶች አገር ውስጥ ሲገቡ 
የራሳቸውን ባህልና አመለካከት ለመጫን ሊፈልጉ ይችላሉ 
የምትለው ፈትለወርቅ፤ የአገሩን ባህል፣ አመለካከትና 
የኑሮ ዘይቤ ጠንቅቆ የሚያውቅ አገር በቀል ድርጅት 
መኖሩ ዘርፈ ብዙ ጠቀሜታ እንዳለው ትናገራለች። ከዚህ 
አንፃር የእነርሱ ድርጅት ምሳሌ ሊሆን እንደሚችል ጠቅሳ 
፤ሃይማኖትን፣ ባህልን እና ኢትዮጵያዊ ማንነትን ባከበረ 
መልኩ ስራቸውን እንደሚያከናውኑ ትገልፃለች። ድርጅቱ 
ከዓለም አቀፍ ድርጅቶች ድጋፍ የሚገኝ ቢሆንም፣ 
እነዚህን እሴቶች የሸረሽሩ ከሆነ ግን እንደማይቀበሉ 
ትገልፃለች። የፋይናንስ ነፃነት ለማግኘትም የተለያዩ የገቢ 
ምንጭ አማራጮችን በመቅረፅ ተግባራዊ እንደሚያደርጉ 
ታስረዳለች።

“የሙዚቃ ባንድ አለን። እነዚህ በትርፍ ጊዜ ለልዩ 
ልዩ ዝግጅቶች ይከራያሉ” የምትለው ፈትለ ወርቅ፤ አንዱ 
የገቢ ምንጫቸው ከዚህ እንደሚያገኙ ትናገራለች። በሌላ 
መልኩ በዓመት በዓላት ለምሳሌ በቡሄ፣ እንቁጣጣሽ 
እንዲሁም ሌሎች ኢትዮጵያዊ በዓላት ወቅት የገቢ 
ማሰባሰብ ባህላዊ  ጨዋታዎችን በማድረግ  የገቢ 
አማራጫቸውን እንደሚያሰፉ ትናገራለች። በዚህ መልኩ 
የሚገኘውን ገቢ ለበጎ ምግባር እንደሚያውሉት ገልጻ፤ 
በተለይ ካለፉት አምስት ዓመታት ወዲህ በክረምት 
ወቅት ለአረጋውያንና ለአቅመ ደካማዎች የቤት እድሳት 
በሻሸመኔ ከተማ እንደሚያከናውኑ ትናገራለች። ይህንን 
ተግባር በጠቅላይ ሚኒስትሩ አነሳሽነት ከተጀመረው 
የቤት እድሳት አላማ ጋር አስተሳስረው እየተገበሩት 
መሆኑን ትገልፃለች። ከዚህ በተጨማሪ በየዓመቱ ለ200 
ሕፃናትን የትምህርት መማሪያ መሳሪያዎች እንደሚረዱ 
ትናገራለች።

“ካለፉት ሶስት ዓመታት ወዲህ ከሰላም ጋር ተያይዞ 
በኦሮሚያ በምእራብ አርሲ፣ አርሲና በባሌ ዞኖች 
ፕሮጀክት ነድፈን እየሰራን ነው” የምትለው የእኛ ለእኛ 
የጤናና የልማት ድርጅት ዳይሬክተሯ፤ ወጣቱ የሰላም  
ዘብ እንዲሆንና በቂ ግንዛቤ እንዲኖረው በዞኖቹ ከሚገኙ 
የሁለተኛ ደረጃ ትምህርት ቤቶች ፣ ከአሰላ ዩኒቨርሲቲ 
(አርሲዩኒቨርስቲ) ፣ ከመዳ ወላቡ ዩኒቨርስቲና ከሻሸመኔ 
ሪፍት ቫሊ ዩኒቨርስቲዎች ጋር እንደሚሰሩ ትገልፃለች። 
በዚህ ፕሮጀክት ስልጠናዎችን በመስጠት፣ ተማሪዎችን 
በማወያየት ውጤታማ ተግባራት መከናወናቸውን 
ትገልፃለች። 

ባለፉት ሶስት ዓመታት ብቻ ሃያ ሺ የሚደርሱ 
ወጣቶች ላይ በቀጥታ ተፅእኖ መፍጠር ችለናል 
የምትለው ወይዘሮ ፈትለወርቅ፤ በሰላም፣ በስራ ፈጠራ፣ 
ሴቶችን በመደገፍና የህይወት ክህሎትና የስነ ተዋልዶ 
ጤና ትምህርቶችን በማቅረብ የበኩላቸውን እንደተወጡ 
ትናገራለች። ይህንን አገልግሎት ወደ አዲስ አበባ ከተማ 
ለማስፋት በማቀድም ቢሮ መክፈታቸውን ትናገራለች። 
በተለይ በተለያዩ የከተማዋ ክፍለ ከተሞች ወጣቶች፣ 
ሴቶችና ህፃናትን የተመለከቱ የማህበራዊና ኢኮኖሚያዊ 
ጉዳዮች ላይ የሚያጋጥሙ ችግሮችን ለመቅረፍ 
ለመስራት ማቀዳቸውን ትናገራለች። በተለይ ጎዳና 
ተዳዳሪ ልጆችን አንስቶ በትምህርት እና በኑሮ ደረጃቸው 
የተሻሉ እንዲሆኑ ለማገዝ ከሚመለከተው የመንግሥት 
አካል ጋር በትብብር ለመስራት ጅምር እንቅስቃሴዎች 
መኖራቸውን ትናገራለች። ለመጀመሪያ ጊዜም በጎዳና 
ላይ ይኖሩ የነበሩ አስራ አምስት ሴቶችን በማንሳት 
እድሜያቸው ለስራ የደረሱትን በተለያዩ ሙያዎች 
በማሰልጠን ወደ ስራ የሚገቡበትን መንገድ እያመቻቹ 
መሆናቸውን ትናገራለች። ቀሪዎቹን ወደ ከቤተሰብ ጋር 
በማገናኘት  ወደ ትምህርትና መደበኛ ኑሮ እንዲመለሱ 
እየሰሩ መሆናቸውን ትገልፃለች። 

“በአጭር ጊዜ የጀመርናቸውን ተግባራት በጥራት 
ለማከናወን ወገናችንን ለመደገፍ እንሰራለን። በረጅም 
ጊዜ ደግሞ ኢትዮጵያውያን የሚደጋገፉበትና እኛው 
ለእኛው የምንደርስበት አገር ለመፍጠርና ራእያችንን 
ለማሳካት እንሰራለን” የምትለው፤ ወይዘሮ ፈትለወርቅ 
እስካሁን ላደረሱበት ስኬት ድጋፍ ያደረጉ የሻሸመኔ 
ከተማ አስተዳደርን ጨምሮ  በየደረጃው የሚገኙ 
ግለሰብና ተቋማትን በማመስገን ሃሳቧን ቋጭታለች።

እኛ "ለእኛ" ለወገን የመድረስ  ተምሳሌት

ትምህርታቸውን መቀጠል 
ያቃታቸውና ውጤት 
ያጡ  ሴቶች በቤት 
ውስጥ እንዳይውሉ እና 
ሥራ ፈጣሪዎች እንዲሆኑ 
በማፈላለግ በውበት 
መጠበቂያ ሙያ፣ በልብስና 
ንፅህና መጠበቂያ የዲዛይንና 
ስፌት ስራ እንዲሁም 
በሌሎች ስራዎች ላይ 
ስልጠናዎችን በመስጠት 
ራሳቸውን እንዲለውጡ  
ድርጅቱ ያግዛል

ወጣቶች  
ማህበራዊ 

ክብረአብ በላቸው  

አሮጌው 2015 ዓመት ተሸኝቶ አዲሱን ዓመት 
2016ን ከተቀበልን ጥቂት ቀናትን ይዘናል። 
ዓመት አልፎ አዲስ ዓመት ሲተካ ደግሞ 

አዳዲስ ዕቅዶችን መተለም እንዲሁም አዲስ ምኞትና 
ተስፋ መሰነቅም በአብዛኛው ሰው ዘንድ የተለመደ 
ነው። ኢትዮጵያና ኢትዮጵያውያን እንደሀገር በብዙ 
ፈተናዎችና ድሎች ያለፉበት ዓመት እንደነበር እርግጥ 
ነው።  ለመሆኑ ያሳለፍነው 2015 ዓ.ም ምን ይመስል 
ነበር? እንዴት አሳለፋችሁት? የያዝነውን የ2016 
ዓመትንስ በምን መልኩ ለማሳለፍ ተዘጋጅታችኋል? 
ብለን ከተለያዩ ወጣቶች ጋር ቆይታ አድርገናል መልካም 
ንባብ። 

ወጣት ኤርምያስ በላይነህ በአዲስ አበባ አራት ኪሎ 
አካባቢ በመጽሐፍት ንግድ ላይ የተሰማራ ወጣት ነው።  
እርሱ እንደሚናገረው፤ ዘመን ለብቻ ሳይሆን በጋራ 
የሚታይ የጊዜ ሂደት ነው ይላል።  ምክንያቱም ያለነው 
በጋራ በምንኖርበት ዓለም ስለሆነ፤ “በ2015 በግል አቅጄ 
የተሳኩልኝ ነገሮች አሉ የሚለው ወጣት ኤርምያስ በዚህ 
ዓመት መጠናቀቅ የነበረባቸው ነገር ግን ያልተሳኩና ወደ 
ሚቀጥለው ዓመት የተሸጋጋሩ ዕቅዶች አሉኝ” ይላል።  
ኤርምያስ እንደሚለው  ነጋዴ እንደመሆኑ በኢኮኖሚ 
ዘርፍ ከወረቀት ዋጋ ውድነት ጋር ተያይዞ ከደራሲዎች 
ጋር በመተባበር መፅሓፍትን የማሳተም ዕቅድ የነበረው 
ቢሆንም አልተሳካለትም።  ይህ ዕቅድ ወደ 2016 
ከተሸጋጋሩ እቅዶቹ አንዱ እንደሆነ ይናገራል። 

“በእኔ ችግርና ጥፋት ያልተሳኩ ነገሮች በዚህ 
ዓመት እንዲሳኩ ለማድረግ ግብ አስቀምጬ ለመስራት 
ተዘጋጅቻለሁ” የሚለው ወጣት ኤርምያስ “እነዚህን 
ነገሮች ለማሳከት የትናንት ድካሞቼን በአሮጌው ዓመት 
ላይ ጥዬ በአዲስ መንፈስ መነሳት አለብኝ” ይላል።  
በተለወጠ አዲስ ዓመት አሮጌ ማንነት ይዞ መነሳት ተገቢ 
አይደለምና በ2015 በጥንካሬ የነበሩ ነገሮችን በማጠናከር 
ችግሮችን ደግሞ በመቅረፍ ለመስራት ጥረት አደርጋለሁ 
ብሏል። 

አዲስ ዓመት ሲመጣ ይዞት የሚመጣው የራሱ የሆነ 
በረከት አለ የሚለው ወጣት ኤርምያስ፤ ሰው መልካም 
ባልሆኑ ነገሮች ውስጥ መልካም ነገሮችን ለማየት 
የተዘጋጀ መሆን አለበት።  ብዙ ጊዜ ጨለምተኛና 
አሉታዊ ነገሮች በተነገረ ቁጥር መልካም ላልሆኑ ነገሮች 
ተገዥ ይሆናል።  ስለዚህ ወጣቶች በአዲስ ዓመት 
መልካም ነገሮች በማሰብ በንፁህ አዕምሮ ለአዲስ ዓመት 
እራሳቸውን ማዘጋጀት እንዳለባቸው ይናገራል። 

አዲስ ዓመት እና ወጣትነት በእጅጉ ተያያዥነት 
አላቸው የሚለው ወጣት ኤርምያስ፤ ወጣትነት 
የሚለካበት አንዱ መንገድ ዕድሜ ነው።  2015 ዓ.ም ላይ 
ዕድሜው 17 የሆነ ወጣት 2016 ሲደርስ 18 ይሆናል።  
ይህ ማለት አንድ ሰው እራሱን የሚመራበት የዕድሜ 
ደረጃ ላይ ደረሰ ተብሎ ስለሚታሰብ ወደ ወጣትነት 
እንደመምጣቱ ያሉትን ዕድሎች በአግባቡ መጠቀም 
ይጠበቅበታል፤ እራሱን በእውቀት እና በገንዘብ 
ለመደገፍ ለነገው ህልሙ ዛሬ በአዲስ ዓመት በአዲስ 
ጉልበት  መትጋት እንዳለበት ይናገራል። 

ወጣት ኤርምያስ እንደሚናገረው፤ በኢትዮጵያ 
እና በአፍሪካ ካለው ህዝብ ብዙ ቁጥሩን የሚይዘው 
ወጣት ነው።  ጥቂት የሚባሉ በችግር ፈጣሪነት 
የሚነሱ ወጣቶች እንዳሉ ሆነው የሚሰሩትም ወጣቶች 
ናቸው።  የሚያነቡት ወጣቶች ናቸው።  በሱስ ውስጥ 
የተዘፈቁትም ወጣቶች ናቸው።  ስለዚህ ለመልካም 
ነገርም ለክፉም የተዘጋጁ ብዙ ወጣቶች አሉ።  ብዙ 
ፈተናና ወጥመድ ቢኖርም በሚቻላቸው ሁሉ በአዲስ 
ዓመት አዲስ ተስፋ ሰንቀው፤ ዕቅድ አውጥተው ነገን 
የተሻለ ለማድረግ የተነሱ ወጣቶች ቁጥራቸው ቀላል 
አይደለም። 

 ወጣቶች ላይ መስራት ሀገር ላይ መስራት 
እንደመሆኑ እነዚህን ህልመኛ ወጣቶች መደገፍና 
ለሌሎች ምሳሌ ሆነው ውጤታማ እንዲሆኑ ተገቢ የሆነ 
የመፍትሔ አቅጣጫ ማስቀመጥ ደግሞ የመንግሥት እና 
ጉዳዩ የሚመለከታቸው አካለት ሁሉ ኃላፊነት መሆን 

እንዳለበት ይናገራል። 

ኢትዮጵያ ብዙ ያልተነካ ሃብት ያለባት ሀገር 
እንደሆነች የሚናገረው ወጣት ኤርምያስ፤ በብዛት 
እንደችግር በወጣቱ ዘንድ የሚነሳው ደግሞ የሥራ 
አጥነት ችግር ነው።  ታዳጊ ሀገር ላይ እንደመኖራችን 
ወጣቶች ከሥራ ጠባቂነት ተላቀው ሥራ ፈጣሪ መሆን 
እንዲችሉ በመንግስት ድጋፍ ሊደረግላቸው ይገባል።  
ብዙዎቻችን ዘንድ ስራ ከመፍጠር ይልቅ ስራ የመጠበቅ 
ዝንባሌ አለ።  ይህ ደግሞ ብዙም ሊያራምድ የማይችልና 
መንግስትም ለዚሁ ሁሉ ወጣት ስራ የመፍጠር አቅም 
የለውም።  ስለዚህም ከከፍተኛ ተቋማት የተመረቁ 
ተማሪዎችም ይሁኑ ሌሎች ወጣቶች በራሳቸው ስራ 
የመፍጠር አስተሳሰብን ሊያዳብሩ እንደሚገባ  አፅንኦት 
ሰጥቶ ያነሳል። 

ሰላም የሚመነጨው ከውስጥ ወደ ውጭ ነው 
የሚለው ወጣት ኤርምያስ፤ አንድ ሰው ውስጡ 
የሌለውን ሰላም ወደ ውጭ ሊያወጣው አይችልም፤ 
በአሁኑ ወቅት የሰላም እጦት ያለው ሀገራችን ላይ ብቻ 
ሳይሆን በውስጣችንም ጭምር ነው።  እያንዳንዳችን ጋር 
ሰላም ከሌለ ሀገር ሰላም ልትሆን አትችልም።  ለሰላም 
እጦቱ ሌላውን ሰው መውቀስ አንችልም።  የሁላችንም 
ድምር ድርሻ አለበት።  ውስጣችንን ለሰላም ዝግጁ 
ካላደረግን ውጫዊ ስራችን ሰላም ሊሆን አይችልም።  
ስለዚህ ለሀገራችን ሰላም መሆንና አለመሆን የሁሉም 
ዜጋ ኃላፊነት አለበት።  የሀገሪቱን ችግር ለመቅረፍ 
ሁላችንም ከራሳችን ተነስተን መስራት አለብን ሲል 
ወጣት ኤርምያስ ይናገራል። 

በተለይም ወጣቱ በቅድሚያ ለሰላም ዋጋ መስጠት 
አለበት።  ከምንም በላይ ሰላም ሲኖር ተጠቃሚ 
የሚሆነው ወጣቱ በመሆኑ ሰላምን ከሚያደፈርሱ 
ጉዳዮች እራሱን ማራቅና ለሰላሙ ዘብ መቆም አለበት።  
ሆኖም የወጣቶች ኢኮኖሚያዊ ተጠቃሚነት ጉዳይ 
ትርጉሙ ብዙ ስለሆነ መንግሥት በሥራ ዕድል ፈጠራ 
ላይ በአቅሙ ብቻ ሳይሆን ከአቅም በላይ መስራት 
አለበት።  ያደጉ ሀገራትን ብንመለከት በአንፃራዊነት 
ሰላማዊ ናቸው፤ ታዳጊ ሀገራት ናቸው በሰላም እጦት 
እየተፈተኑ ያሉት።  ለዚህ ብዙ ምክንያቶች ሊኖሩ  
ቢችልም ትልቁ ጉዳይ ግን  የሥራ አጥነት ችግር ነው።  
ይህንን አንገብጋቢ ችግር መፍታትና ወጣቱ በቀላሉ 
በፀረ ሰላም ኃይሎች ተጠልፎ መጠቀሚያ እንዳይሆን 
የስራ አጥነትን ችግር በመሰረታዊነት ለመፍታት 
መረባረብ ለነገ የማይባል የመንግሥት የቤት ሥራ መሆን 
እንዳለበት ይገልፃል። 

በሰው ልጆች ህይወት ውስጥ ግምት አስፈላጊ ነው 
ብሎ እንደሚያምን የሚናገረው ወጣት ኤርምያስ፤ 
“በ2016 የተለያየ ፈተና ሊገጥመኝ ይችላል፤ ችግሮች 
ከገጠሙ ደግሞ በምን መልኩ እወጣዋለሁ የሚለውን 
በማስላት የመፍትሔ ሃሳብ አስቀምጫለሁ” ይላል።  
በሌላ በኩል የመፅሐፍት ሱቁን ደረጃ ማሻሻል፣ ወደ 
ሱቅ ያልገቡ መፅሐፍትን ማስገባት፣ በቅናሽ ለአንባብያን 
መፅሐፍትን በማቅረብ የንባብ ባህሉን ከፍ ማድረግና 
የመሳሰሉትን እቅዶች በ2016 ለማሳካት ግብ አስቀምጦ 
እየሰራ እንደሆነ ተናግሮ፤ ተግባሩንም ጊዜ ሳይሳጥ 
ለመፈፀም እንደሚተጋ ገልጿል። 

ወጣት ሄኖን ዮሐንስ ትባላለች፤ በ2014 ዓ.ም ከጅማ 
ዩኒቨርሲቲ በጂኦግራፊ የትምህርት መስክ በመምህርነት 
ተመርቃ በአሁኑ ወቅት በአንድ የመጀመሪያ ደረጃ 
ትምህርት ቤት በመምህርነት እየሰራች ትገኛለች።  
ወጣቷ እንደምትናገረው የ2015 ዓ.ም ጥሩ በሚባል 
መልኩ በሥራ እንዳሳለፈች ትናገራለች።  በ2015 ላይ 
ትልቁ እቅድና ህልሟ የነበረው ሥራ ማግኘት እንደነበርና 
ባለፈው ዓመት ይሄ እቅዷ ተሳክቶ ውጤታማ መሆን 

የቻለችበት እንደሆነ ትገልፃለች። 

በ2015 ዓ.ም ላይ አስባ ማሳካት ያልቻለችው አንዱ 
ጉዳይ ከትምህርቷ ጋር የተያያዘ እንደሆነ የምትናገረው 
ሄኖን፤ የሁለተኛ ድግሪ ትምህርት የመማር ትልሟ 
በ2015 እንዳልተሳካና በ2016 ዓ.ም ላይ ከፈጣሪ ጋር 
ተግባራዊ አድርጋ የተሻለ ገቢና ሕይወት ያላት ሴት 
ለመሆን በቻለችው አቅም ሁሉ እንቅስቃሴ እያደረገች 
እንደሆነ ትናገራለች። 

በወጣትነት አዲስ ዓመት ሲመጣ አዲስ መንፈስ 
ይሰማናል የምትለው ሄኖን፤ አሮጌው አልፎ አዲስ 
ዓመት ሲመጣ በአዲስ ጉልበትና ኃይል ሰው እራሱን  
አምኖ ከነበረው የተሻለ ቦታ ላይ ለማድረስና ውጤታማ 
ሆኖ ለመገኘት የተቻለውን ሁሉ ያደርጋል።  በሱስና 
መሰል ችግሮች ውስጥ ያለ ወጣት እራሱን ከዛ ነገር 
ማላቀቅ ይጠበቅበታል።  ቤተሰብ መመስረት የሚፈልግ 
ወደ ትዳር የሚወስደውን መንገድ መቀየስ እንዳለበት 
ትናገራለች። 

ዓመት ጠብቆ በማቀድ አላምንም የምትለው 
ወጣት ሄኖን፤ አዲስ ዓመት ላይ የታቀዱ ዕቅዶች 
በዓመቱ መጨረሻ ምን ያህሉ ተሳክተዋል? እቅዶችን 
ከግብ ማድረስ እንዳልችል ያደረጉኝ ምንድን ናቸው ? 
የሚሉትን በመለየት በሚቀጥሉት ሶስት ወይም ሁለት 
ዓመታት ውስጥ እራሴን ማግኘት የምፈልግበት ቦታ 
ላይ ለማስቀመጥ እቅድ አውጥቼ በትጋት እየሰራሁ ነው 
ብላለች። 

ሁሉም ሰው ስለሀገሩ ጉዳይ 	 “ሀገሬ ለእኔ ምን 
ሰራችልኝ ሳይሆን እኔ ለሀገሬ ምን ሰራሁላት በሚል 
አግባብ መንቀሳቀስ እንዳለበት የምትናገረው ሄኖን፤ 
በዚህ ላይ የወጣቶች ኃላፊነት ደግሞ የጎላ መሆን 
እንደሚገባው ታስረዳለች፤።  ሰላም የሚነሳው 
ከውስጣችን ከቤታችን ነው የሚለውን  የወጣት 
ኤርምያስን ሃሳብ የምትጋራው ሄኖን፤ አብዛኛው 
ወጣት የማህበራዊ ሚድያ ተጠቃሚ እንደመሆኑ 
ግጭት ቀስቃሽ መልዕክቶችን ከማስተላለፍ ሌሎች 
ሲያስተላልፉም ቆሞ ከመመልከት ይልቅ ድርጊቱን 
በማውገዝ ለኢትዮጵያና ኢትዮጵያውያን ሰላም፣ ፍቅር 
እና አንድነት በመስራት የበኩሉን የላቀ ሚና መወጣት 
እንዳለበት ትናግረለች። 

እንደ ሀገር የተማረ ወጣት ቁጥር እየጨመረ 
የሥራ አጥነቱም በዛው ልክ ከፍ እያለ እየሄደ እንዳለ 
የምታስረዳው ሄኖን፤ በርግጥ ለሁሉም ወጣት 
የመንግሥት ቅጥር በማመቻቸት ሥራ መስጠት ካለው 
የወጣት ቁጥር አንፃር አዳጋች ቢሆንም ወጣቶች ሥራ 
ፈጣሪ መሆን እንዲችሉ ቢሮክራሲው በቀነሰ መልኩ 
በፋይናንስ መደገፍ የመንግሥት ከፍተኛ ኃላፊነት 
መሆን አለበት ትላለች።  ወጣቱ ደግሞ ሥራን ሳይንቅ  
ያገኘውን መሥራት መቻል አለበት፤ በኢንጅነሪንግ 
ወይም በሕክምና ትምህርት ተመርቆ ዝቅ ብሎ መስራት 
ለያስደስት ቢችልም የሚፈልጉትን መስራት እስኪችሉ 
ድረስ ለተወሰነ ጊዜ ዋጋ ከፍሎ ዝቅ ብሎ በመስራት 
ካሰቡበት መድረስ ይቻላል ትላለች።  

ኢትዮጵያ ታሪክ የሚወራላት ሀገር ብቻ ሆና 
ቀርታለች የምትለው ሄኖን፤ “ሁል ጊዜ በአባቶቻችን 
ታሪክ ብቻ እየኮራን ከምንኖር ይህ ትውልድም 
የሚገጥሙትን አለመግባባቶች በሰላም የመፍታት 
ባህል በማዳበር አዲስ ታሪክ መጻፍ መቻል አለበት።  
አለመግባባቶች ወደ ጦርነትና ግጭት ሳያመሩ በፊት 
በንግግር መፍታት መቻል አለብን።  ይህም የምንጽፈው 
አዲስ ታሪካችን ሊሆን ይገባል። ለነገ ልጆቻችን በኩራት 
የምንነገረው አኩሪ ታሪክ ለመስራት መነሳት አለብን” 
ትላለች። 

2016 ምን ሊመስል ይችላል የሚለውን ከአሁኑ 
ለመገመት አዳጋች ሊሆን እንደሚችል የሚናገሩት 
ወጣቶቹ፤ እነርሱ ከግል ዕቅዳቸው በሻገር ሀገራችን 
ሰላሟ የተጠበቀ፤ የተረጋጋችና በልማቷም ወደ ፊት 
የገፋች እንድትሆን የበኩላቸውን ጥረት ለማድረግ 
መዘጋጀታቸውን ጠቁመዋል።  በ2016 አዲስ 
ዓመት እያንዳንዱ ዜጋ በተለወጠ አዕምሮ ሀገሩን 
እና ማህበረሰቡን ለመቀየር እንዲሰራ መልዕክትና 
ምኞታቸውን አስተላልፈዋል።  

አዲስ ዘመን እና ወጣቶች

ወጣት ሄኖን ዮሐንስ ወጣት ኤርምያስ በላይነህ

ለሰላም እጦቱ ሌላውን 
ሰው መውቀስ አንችልም።  
የሁላችንም ድምር ድርሻ 
አለበት።  ውስጣችንን 
ለሰላም ዝግጁ ካላደረግን 
ውጫዊ ስራችን ሰላም 
ሊሆን አይችልም።  ስለዚህ 
ለሀገራችን ሰላም መሆንና 
አለመሆን የሁሉም ዜጋ 
ኃላፊነት አለበት

የምድር በረከት

መንግሥት ለማእድኑ ዘርፍ ትኩረት ሰጥቶ 
እየሰራ ይገኛል። ዘርፉ በሀገር በቀል ኢኮኖሚ 
ማሻሻያው የአስር አመቱ መሪ እቅድ ዋና ተብለው 
ከተለዩት አምስት ዘርፎች አንዱ ተደርጎ እየተሰራበት 
ነው።  የውጭ ምንዛሬ የሚያስገኝ ብቻ ሳይሆን ፣ 
ተኪ ምርቶችን ማግኛም መሆን ችሏል። 

በእዚህም ምንም እንኳ ከቅርብ ጊዜ ወደህ 
በዘርፉ በተከሰተው ህገወጥነት የተነሳ ከወርቅ ምርት 
የሚጠበቀውን ያህል ተጠቃሚ መሆን ባይቻልም፣ 
ወርቅ በባህላዊም በኩባንያ ደረጃም እየተመረተ 
ነው። በውጭ ምንዛሬ ከውጭ ይገባ የነበረውን 
የድንጋይ ከሰል በሀገር ውስጥ ማምረት ተጀምሯል። 
ሌሎች የኢንዱስትሪና የኮንስትራክሽን ማእድናትም 
በስፋት እየተመረቱ ናቸው፡፡

የማዕድን ዘርፉ የሚጠበቅበትን እያበረከተ ግን 
አይደለም፤ በተለይ በወርቅ ማምረትና ግብይት ላይ 
የሚታየው ህገወጥ ድርጊት ዘርፉ የሚፈለገውን ያህል 
ለሀገር ኢኮኖሚ አስተዋጽኦ እንዳያደርግ ምክንያት 
ከሆኑት መካከል አንዱ ሆኗል።  ወርቅ በህገ-ወጥ 
መንገድ የሚያመርቱና ከሀገር የሚያሸሹ ዜጎችና 
የውጭ አገር ሰዎች ወርቅ ለብሄራዊ ባንክ መግባት 
ያለበትን ያህል እንዳይገባ እያደረጉ ስለመሆናቸው 
የማአድን ሚኒስቴር፣ የብሄራዊ ባንክና ወርቅ 
የሚመረትባቸው ክልሎች መረጃዎች ያስገነዝባሉ። 

መንግሥት ይህን ችግር ለመፍታት እንደ ሀገር 
የችግሩን አሳሳቢነት በመገምገም ሁሉም የፀጥታ 
አካላት የተሳተፉበት ብሔራዊ ካውንስል አቋቁሞ 
እየሰራ ይገኛል። በተለይ የወርቅና ሌሎች የከበሩ  
ማዕድናት በስፋት በሚመረቱባቸው አካባቢዎች 
የተጠናከረ የህግ ማስከበር ስራ እየተካሄደ ነው። 
ይህን ተከትሎም ህገወጦች በቁጥጥር ስር እንዲውሉ 
እየተደረገ በህግ እየተጠየቁ ናቸው፤ እርምጃውን 
ተከትሎም ወደ የሚመረተው የወርቅ መጠን 
እየጨመረ መጥቷል። 

ይህ ከተተገበረባቸው ክልሎች መካከል ደግሞ 
የኦሮሚያ ክልል አንዱ ነው። የክልሉ የማዕድን ልማት 
ባለሥልጣን ዋና ኃላፊ አቶ በዙ ዋቅቤካ  እንዳሉት፤ 
መንግስት ሕግ ማስከበሩን ሥራ እያከናወነ ያለው 
በማዕድን ዘርፉ ላይ ህግን አክብረው ለሚሰሩት 
ዋስትና መስጠትና የህገ ወጦችን እንቅስቃሴ 
ማስቆምን አልሞ ነው። በተለይ የወርቅ ማዕድን 
ምርት ወደ ብሄራዊ ባንክ ደህንነቱ ተጠብቆ እንዲገባ 
ለማድረግ ነው የሚሰራው። የኦሮሚያ ክልልም 
እያደረገ ያለው ይህንኑ ተግባር ነው። 

ክልሉ በዚህ ጉዳይ ላይ በ2015 በጀት ዓመት ሰፊ 
ተግባራትን አከናውኗል። ለአብነትም በዋናነት ክልሉ 
ሲሠራ የቆየው የውጭ ምንዛሬ እየወጣባቸው ወደ 
ሀገር ውስጥ የሚገቡ ምርቶችን መተካት ላይ ነው፤ 
በትግበራውም ህገወጥነትን ጎን ለጎን እየተከላከለ 
ተኪ ምርቶችን እያመረተ ይገኛል።  ተኪ ምርቶችን 
በማምረትም 156 ሚሊዮን 750 ሺህ ገደማ የአሜሪካ 
ዶላር ማዳን ችሏል። 

ለኢንዱስትሪዎች የሚውሉ ዋና ዋና የማዕድን 
ምርቶችን ያመረተ ሲሆን፣ በዚህም 6ሚሊዮን 
363 ሺህ 618 ቶን የኢንዱስትሪ ግብአት ምርቶችን 
አምርቷል። 2ሺህ 694 ኪሎ ግራም የወርቅ ምርት 
፣ 8ሺህ 876 ኪሎ ግራም የከበሩ ማዕድናት እና 25 
ሚሊዮን 105 ሺህ ሜትር ኪዩብ የግንባታ ማዕድን 
ማምረት ተችሏል። 

‹‹ኦሮሚያ ውስጥ ማዕድን የሌለበት ቦታ የለም። 
በዚህም ጥብቅ ቁጥጥርና ክትትል ካልተደረገ 
ዘራፊው ብዙ ነው፡፡›› ያሉት ላፊው፣ በዚህ በኩል 
ክልሉ እንደ ክልል ልዩ ቦታዎችን መርጦ መንቀሳቀስ 
እንዳለበት በማመን እየሰራ መሆኑን ገልጸዋል።  

እንደ እሳቸው ገለጻ፤ የክልሉ ዋነኛ ትኩረት 
ለውጪ ገበያ የሚቀርቡ የከበሩ ማዕድናት ላይ 
ሲሆን፤ እነዚህ ማዕድናት በስፋት የሚገኙባቸውን 
እንደ ጉጂ፣ ምዕራብ ጉጂ፣ ቦረና ፣ ምስራቅ ቦረና 
፣ ኢሊአባቦራ፣ ቄለም ወለጋና ምዕራብ ወለጋ 
ያሉትን በመምረጥ ማዕድናቱ በአግባቡ ተመርተው 

የሚፈለገው ቦታ ላይ እንዲደርሱ እየተሰራ ነው። 
ማእድናቱ አልፎ አልፎ የሚገኝባቸው ቦታዎችም 
ላይ እየተሰራ ነው። ለአብነት ባሌ፣ ሐረርጌ፣ ጅማ 
የመሳሰሉት ላይ ጥብቅ ክትትል እየተደረገባቸው 
እንደሆነም ነው  ሃላፊው የገለጹት። 

አቶ በዙ እንደሚናገሩት፤ ዘርፉ በተለያየ ችግር 
ምክንያት ይፈተናል። የመጀመሪያው የአሰራር 
ክፍተት ነው። ችግሩን ለመፍታት እንደክልል የተለያዩ 
የሪፎርም ሥራዎች ተከናውነዋል። በዚህ ሂደት 
ውስጥ ከተከናወኑት መካከልም የመጀመሪያውና 
ዋነኛው መረጃን የማጥራት ሥራ ሲሆን፤ በተደራጀ 
መንገድ ይዞ መንቀሳቀስ ላይ ትኩረት ተደርጎ 
ተሰርቷል። 

መረጃ ሲባል ሦስት ነገሮችን የያዘ ነው። አንደኛው 
የምርመራ ፈቃድ የወሰዱ አካላትን በየደረጃው 
ማጣራትና ማደራጀት ነው። ሁለተኛው ደግሞ 
አምራች ባለፈቃዶችን የማደራጀትና የማጥራት 
ሥራ የሚሰራበት ሲሆን፤ ሦስተኛው አቅራቢዎች 
በትክክለኛ አጠራራቸው አዟሪዎች የሚባሉትን 
መለየት ላይ የተከናወነው ተግባር ነው። 

አቶ በዙ ሌላው ትልቅ ሥራ እንደ ክልል ሰርተናል 
ያሉት የማዕድን ዘርፉ የሚመራበትን ስታንዳርድና 
ሞዳሊቲ ማዘጋጀትን ነው። ‹‹አንድ ባለፈቃድ ፈቃድ 
ከመውሰዱ በፊት ምንድነው ማሟላት ያለበት 
የሚለውን መለየት፤ በሞዳሊቲ ማለትም ማዕድኑን 
ሲያለማ በምን አግባብ ይንቀሳቀሳል የሚለውን 
አቅጣጫ ማስቀመጥ ሲሆን፤ በተለይም ነዋሪ የሆነው 
ማህበረሰብ ከዚያ ዘርፍ ምን ያህል ይጠቀማል፤ 
የአካባቢ ጥበቃውስ እንዴት መሆን አለበት የሚሉና 
መሰል ነገሮችን በስታንዳርድ መመለስ ግድ ነውና 
ይህን ማደረግ ላይ ተሰርቷል። 

ሌላው ተግባር ደግሞ የተዘጋጀው የማዕድን 
ልማት አሰራርና አቅጣጫ( ስታንዳርድና ሞዳሊቲ)  
በምን መልኩ ተግባራዊ መሆን አለበት የሚለው 
መሆኑን ዋና ሃላፊው ጠቅሰው፣ የአተገባበር መመሪያ 
በማውጣት ሥራው ወደ ተግባር እንዲገባ ማድረግ 
መሆኑን ጠቁመዋል። የተዘጋጀውን ስታንዳርድ 
ለመተግበር ትኩረት ሊሰጥባቸው የሚገባቸው 
ጉዳዮች ምን ምን ናቸው በሚል መለየታቸውን 
ይገልጻሉ።  

‹‹ማንኛውም ፖሊሲና መመሪያ ያለ ግንዛቤ 
ማስጨበጥ ሥራ ተግባራዊ መሆን አይችልም›› 
የሚሉት ኃላፊው፤ ከስታንዳርድና ሞዳሊቲ ዝግጅት 
እንዲሁም እንዴት ይተግበሩ ከሚለው ሥራ 
በኋላ  በቀጥታ የተገባው በየመዋቅሩ ግንዛቤ ወደ 
ማስጨበጥ ሥራ ነው ይላሉ። በዚህም የግንዛቤ 
ማስጨበጥ ስልጠናው በሥራው ላይ ለሚሳተፈው 
አካል ብቻ ሳይሆን ሥራው እንዲፈጸም ያደርጋል 
ብሎ ለታሰበው ሁሉ መሰጠቱን ገልጸዋል። ከእነዚህ 
መካከልም የክልሉ ባለስልጣናት እንደሚገኙበት 
ተናግረዋል።  

በክልሉ የተወሰዱ እርምጃዎች 
አቶ በዙ በማዕድን ዘርፉ እንደ ክልል ፈታኝ 

የሆነው የሕገወጥነት ጉዳይ እንደሆነ ጠቅሰው፤ 
ይህንን ለማጥራትም በክልል ደረጃ በተዋቀረው 
ግብረኃይል አማካኝነት የተለያዩ እርምጃዎች 
መወሰዳቸውን ይናገራሉ። አሁን ባለው ሁኔታ እንደ 
ክልል ህግን የማስከበር ሥራው ጳጉሜን የሚጨምር 
ነውና ምን ያህሎቹ  ፈቃዳቸው ታግዷል፤ ምን ያህሉ 
ማስጠንቀቂያ ተሰጥቷቸዋል የሚሉና መሰል ነገሮችን 
ጥርት አድርጎ ለማስቀመጥ እንደሚቸግራቸው 
አንስተዋል። 

እንደ እሳቸው ማብራሪያ፤ በክልሉ ፈቃድ 
የወሰዱት አንድ ሺ 557 ሲሆኑ፤ ከዚህ ውስጥ ሰፊውን 
ቁጥር የሚወስዱት ደግሞ ባህላዊ አምራቾች ናቸው። 
በአዟሪነት ፈቃድ የወሰዱ 134 ሲሆኑ፤ በቅሬታዎች 
የሚሻሻሉ ነገሮች ከሌሉ በስተቀር ብዛት ያላቸው 
በዘርፉ የተሰማሩ አካላት እርምጃ እየተወሰደባቸው 
ነው። 

የአዟሪዎች ፈቃድ ስረዛ ስታንዳርዱን ባለማሟላት 
የሚመጣ እንደሆነ የጠቆሙት ኃላፊው፤ አሁን ላይ 
እርግጠኛ ቁጥር መናገር የሚቻለው በሕግ ቁጥጥር 

ስር ውለው ምርመራ እየተደረገባቸው ስለሚገኙበት 
ብቻ መሆኑን ጠቅሰዋል። እነዚህም 14 ግለሰቦች 
መሆናቸውን ተናግረው፣ ግለሰቦቹ በቁጥጥር ስር 
የዋሉት በኮንትሮባንድ ሥራ ተሳትፈዋል ተብለው 
እንደሆነ ይናገራሉ። 

ርምጃው ያስገኛቸው ለውጦች
አቶ በዙ እንደሚሉት፤ በተወሰደው ርምጃ 

ማህበረሰቡ አሁን ላይ ሕገወጦችን አሳልፎ የሚሰጥበት 
እድል ተፈጥሯል። እርምጃ የተወሰደባቸው 
አካላትም ቢሆኑ ወደ መስመር የሚገቡበት እድል 
ተመቻችቷል፤ማሟላት የሚገባቸውን ነገሮች 
አሟልተው ወደ ሥራ ለመግባት ጥያቄ አቅርበዋል። 
ሌሎች ደግሞ እርምጃ ከተወሰደባቸው አካላት 
ተምረው በአግባቡ ሥራቸውን እንዲያከናውኑ 
አድርጓል። 

በርምጃው ምክንያት የምርት መጠን አሁን ላይ 
እየጨመረ እንደሆነ የሚያነሱት ኃላፊው፤  ‹‹በባህላዊ 
መልኩ ከሚመረቱት ውድ ማዕድናት መካከል 
አንዱን ወርቅን ብንወስድ አሁን ላይ በወር ማግኘት 
የምንችለውን በሳምንት እንድናገኝ ሆነናል። በቀንም 
ከአንድ ኪሎ ግራም በላይ ማምረት ተችሏል›› ይላሉ። 

 ህጋዊ የማድረግ ሥራው እንደደክልል 
የተጀመረው ከሚያዚያ ወር አንስቶ መሆኑን 
አስታውሰው፤ ሥራውን አሀዱ ያሉት ደግሞ በመረጃ 
በማጥራትና ስታንዳርድ በማዘጋጀት እንደሆነ ነው 
ሃላፊው የጠቆሙት። እርምጃ መውሰድ የተጀመረው 
ሐምሌ መግቢያ ላይ እንደሆነ ጠቅሰው፣  በሐምሌና 
ነሐሴ ወራት  በተሰራ ሥራም 405 ኪሎግራም 
ወርቅ ወደ ብሔራዊ ባንክ ማስገባት እንደተቻለ 
አስታውቀዋል። ይህ ደግሞ ካለፈው ዓመት ጋር 
ሲነጻጸር  በከፍተኛ ደረጃ ልዩነት እንዳለው ሃላፊው 
ያመለከቱት።  
በክልሉ ልዩ ትኩረት የተሰጣቸው ጉዳዮች 

አቶ በዙ ‹‹ህገወጥነትና ኮንትሮባንድን እንደሀገር 
ማጥፋት የሚቻለው በሦስት ነገሮች ነው›› ። እነዚህም  
አሰራርን በመፍጠርና በዚያ ደረጃ እንዲሰራ ክትትልና 
ድጋፍ በማድረግ፤ አላሰራ ያለ የሕግ ክፍተትን 
በመሙላትና ሕግን በማስከበር ናቸው›› ይላሉ። 
እንደ ክልልም አንድ በአንድ የተሰሩ ሥራዎችን ስናነሳ 
የመጀመሪያው አሰራርን በመፍጠርና በዚያ ደረጃ 
እንዲሰራ ክትትልና ድጋፍ በማድረግ ነው የሚሉት 
ሃላፊው፣ ክልሉ ከመረጃ ጀምሮ ብዙ መስመር 
የሳቱ ነገሮችና የማስተካከል ሥራ እየሰራ እንደሆነ 
ይናገራሉ። በተለይም ፈቃድ መስጠት ላይ ሁሉም 

ጽጌረዳ ጫንያለው ከፌደራል እስከ ክልል ከዚያም አልፎ እስከ ወረዳ 
ድረስ የመስጠት ሁኔታም እንደነበረ ጠቅሰው፣ በዚህ 
የተነሳም በርካታ መረጃዎች ችግር ያለባቸው ሆነው 
መገኘታቸውን ይጠቅሳሉ፤ ይህንን ማጥራት ላይ ልዩ 
ትኩረት ተሰጥቶ እየተሰራ መሆኑን ነው የገለጹት። 

ሁለተኛው በዘርፉ ከፍተኛ የሆነ አላሰራ ያለ 
የሕግ ክፍተት እንዳለ ጠቅሰው፣ ችግሩ ተጠንቶ 
ምላሽ እንዲያገኝ ለማድረግ እየተሰራ ነው። ችግሩ 
እልባት እንዲያገኝ የሚያስችለው አካል ደግሞ ጨፌ 
ኦሮሚያ በመሆኑ ውሳኔ እንዲሰጥበት እየተሰራ ነው 
ይላሉ። 

ሦስተኛው የሕግ የበላይነትን ማስከበር መሆኑን 
ተናግረው፤ መንግሥት ለዘርፉ ልዩ ትኩረት ሰጥቶ 
በፌዴራል ደረጃ ግብረኃይል አቋቁሞ እየሰራ 
መሆኑን ጠቅሰዋል፤ ግብረ ኃይሉ ከክልሎች ግብረ 
ኃይል ጋር እንዲሰራ እያደረገ መሆኑን ገልጸዋል። 
በክልል ደረጃም እኛ ለጉዳዩ ከፍተኛ ትኩረት ሰጥተን 
እየሰራንበት እንገኛለን ሲሉም ተናግረዋል። 

እቅድ 
እንደ ክልል በማዕድኑ ዘርፍ ከሚሰሩ ሥራዎች 

አንዱ ገቢን ከፍ የማድረግ ሥራ ነው።  በ2015 በጀት 
ዓመት ከማዕድን ዘርፍ 400 ሚሊዮን ብር ለማግኘት 
ታቅዶ 469 ሚሊዮን 117 ሺህ 469 ብር ማግኘት 
ተችሏል። አጠቃላይ አፈጻጸሙ ከ2014 ዓ.ም ጋር 
ሲነጻጸርም ከወርቅ ምርት ውጪ ሁሉም ዘርፍ ላይ 
የተሻለ ነው። በገቢ ደረጃም አፈጻጻሙ ከአምናው 
በ30 በመቶ ከፍ ብሏል። 

 በተያዘው 2016 በጀት ዓመት ክልሉ የወርቅ 
ምርት አቅርቦቱ ላይ በስፋት መስራት ይኖርበታል 
ያሉት አቶ በዙ፣ ህገወጥነትን ለመቆጣጠርና 
ለመከላክ በተወሰደው እርምጃ የመጡ ለውጦችን 
ታሳቢ በማድረግ በአጠቃላይ / ከባህላዊ አምራቾችና 
ከኩባንያ /ወደ አምስት ሺህ ኪሎግራም ወርቅ 
ለማምረት መታቀዱንም አስታውቀዋል። ከዚህና 
መሰል የማዕድን ምርቶች እንደሀገር እናስገባለን ብለን 
ያሰብነው ወደ ሁለት ነጥብ ሁለት  ቢሊዮን ብር ነው 
ይላሉ። 

ሌላው የትኩረት አቅጣጫ የሥራ እድል ፈጠራ 
ላይ መሆኑን ሃላፊው አስታውቀዋል። እርሳቸው 
እንዳሉት፤ በ2015 በተሰራው ሥራ ከ148 ሺህ ዜጎች 
በላይ የሥራ እድል ተፈጥሮላቸዋል። በዚህ በጀት 
አመት ደግሞ ይህንን ቁጥር ወደ 170 ሺህ ለማድረስ 
እየተሰራ ነው። 

ክልሉ በማዕድን የበለጸገ መሆኑንም ጠቅሰው፣ 
አሀዙ ከዚህም በላይ ከፍ ሊል ይችላል ብለዋል። 
በዚያ ላይ እሴት ጭምሮ ማምረት ላይ በስፋት 
እንደሚሰራም ገልጸው፣ ለእዚህም የሰው ኃይል 
እንደሚያስልግ ነው ያመለከቱት። እንደ ክልል 
መደላደሎችን በመፍጠር ከዚህም በላይ ተጠቃሚ 
መሆን ይቻላል ብለዋል።   

መልዕክት
ማዕድን በተፈጥሮ የተሰጠ ቢሆንም፣ አላቂ 

የሚባል ሀብት ነው። በአግባቡ መጠቀም የዜጎች 
ግዴታ መሆኑን መገንዘብ ያስፈልጋል የሚሉት አቶ 
በዙ፤ ይህ የማሆን ከሆነ ግን እንደሀገር ብዙ ችግሮች 
ያጋጥሙናል ይላሉ። ከችግሮቹ መካከል አንደኛው 
ህብረተሰቡ ላይ የሚደርሰው ጉዳት መሆኑን 
ጠቅሰው፣ ማህበረሰቡ ካለው ሀብት እንዳይጠቀም 
ከመሆኑም በላይ መሰረተ ልማት እንዳይስፋፋ፤ 
የሥራ እድል እንዳያገኝ ያደርገዋል። በተመሳሳይ 
ጉልበቱ ሳይቀር እንዲበዘበዝ ይሆናል ብለዋል። 

ባግባቡ መጠቀም አለመቻል ኮንትሮባንዲስቶችና 
ህገወጦች እንዲበዙ ያደርጋል። ይህ ደግሞ እንደ 
ሀገር የሚገኘውን የማዕድን ገቢ በእጅጉ ይጎደዋል። 
ዘርፉ ማበርከት ያለበትን አስተዋዕጾ እንዳያበረክትም 
ያደርገዋል። ከሁሉም በላይ ደግሞ ሰላም ማጣትን 
ጭምር ሊፈጥር ይችላልና ሁሉም በየደረጃው 
ከፍተኛ ጥንቃቄ ማድረግ ይኖርበታል። ሀብቱን 
የመጠበቅ ሥራ የመንግስት ብቻ አድርጎ መውሰድም 
ተገቢነት የለውም። አደራው የሁሉም ነውና ሀብቱን 
ሊንከባከብ ይገባል ሲሉ ኃላፊው መልዕክታቸውን 
አስተላልፈዋል። 

ወርቅን ከሕገወጦች መታደግ የጀመረው ርምጃ-በኦሮሚያ ክልል

እንደ ክልል በማዕድኑ ዘርፍ 
ከሚሰሩ ሥራዎች አንዱ 
ገቢን ከፍ የማድረግ ሥራ 
ነው።  በ2015 በጀት ዓመት 
ከማዕድን ዘርፍ 400 ሚሊዮን 
ብር ለማግኘት ታቅዶ 469 
ሚሊዮን 117 ሺህ 469 ብር 
ማግኘት ተችሏል። አጠቃላይ 
አፈጻጸሙ ከ2014 ዓ.ም ጋር 
ሲነጻጸርም ከወርቅ ምርት 
ውጪ ሁሉም ዘርፍ ላይ 
የተሻለ ነው። በገቢ ደረጃም 
አፈጻጻሙ ከአምናው በ30 
በመቶ ከፍ ብሏል

ዓለም አቀፍ 

መዝናኛ

የብዕር ጠብታ  

በትረ ሙሴ (መልከ ኢትዮጵ)

ከሙሴ ህግ የሳትኩት ‹አትስረቅ› የሚለውን ብቻ ነው።  
ጥበበኛ ሌባ ታውቃላችሁ? እንደዛ ነኝ።  ተለሳልሶ የሚሰርቅ፣ 
ጻድቅ መስሎ ጉድ የሚያደርግ ሌባ።  ከአስርቱ አንድ አጉድዬ 
እግዜር እንደማይቀጣኝ ባለሙሉ ተስፋ ነኝ። 

በልጅነቴ ከመስረቅ ውጪ የሚዋጣልኝ አንዳች ነገር 
አልነበረም።  ከማጭበርበር ሌላ ልክ ሆኜ ራሴን ያገኘሁበት 
አንዳች ነገር የለም።  የልጅነቴ ትልቁ ትውስታዬ ሌብነት 
ነው።  ሌብነት ልዩ ተሰጥኦዬ እንደሆነ በልጅነቴ ነው ያወኩት..
እኔ በሰረኩት ምንም የማያውቀው ወንድሜ ሲለጠለጥ።  በዛ 
እድሜ ያን የመስረቅ ክህሎት ማን እንደሰጠኝ አላውቅም።  
የማስታውሰው አንድ ነገር ብቻ ነው..የዘረፋና የስርቆት ፊልሞችን 
እንደምወድ።  ጀግንነቴን የምለካው ትምህርት ቤት ውስጥ 
የጓደኞቼን ስክርፕቶና ደብተር በመሸወድ እንደነበር መቼም 
የማይዘነጋ ትውስታ አለኝ። 

ቤት ውስጥ እኔ በሰረኩት ታላቅ ወንድሜ ፈንታ ነበር 
የሚቀጠቀጠው።  ገና የእናቴን ጡት የጣልኩበት ሰሞን ስለነበር 
ለአቅመ ሌብነት ያልደረሰ ተብዬ ማንም እኔን ዞር ብሎ የሚያየኝ 
አልነበረም።  ምንም ባልሰራው ወንጀል ተጠርጥሮ አባቴ ፊት 
ሲቀርብ በጎሎጎታ የራስ ቅል ጲላጦስ ፊት እንደቆመው እየሱስ 
በፍጹም እውነት ነበር።  ወንድሜ ከእየሱስ የሚለየው ሲገረፍ 
እና ሲጠየቅ እያለቀሰ መሆኑ ነበር።  እየሱስ ግን ወዶና ፈቅዶ 
ደስ እያለው ነበር ፍርድን የተቀበለው።  ወንድሜ ሲቀጠቀጥ 
ያሳዝነኝ ነበር።  በእማዬ መቀነት እጅ እግሩ ይታሰርና የሰፈራችን 
ባለጅ በሰራው ትልቅ የገል ማንደጃ ላይ በርበሬ ተነስንሶ ቁልቁል 
ተሰቅሎ በአባዬ ብረታም ቀበቶ መከራውን ያይ ነበር።  እንባዬ 
እርግፍ ይል ነበር።  ቤቱ ውስጥ የበርበሬው ጭስ እማዬና አባዬን 
በሳል እያስለቀሰ ከቤት ሲያወጣ ወንድሜ ግን እዛ ተዘቅዝቆ 
እንደተሰቀለ ነበር የሚቆየው።  ከዛ ግርፊያና በርበሬ መታጠን 
በኋላ ወንድሜን በህይወት የማገኘው አይመስለኝም።  ግን 
ንፍጥ በንፍጥ ሆኖ ራሱን ለመሳት በተቃረበ ሁናቴ ተዝለፍልፎ 
አገኘው ነበር።  እንደዛም ሆኖ ከሌብነቴ አልታረምም ነበር።  
የወንድሜ የልጅነት መከራ ከእየሱስ መከራ ጋ ይወዳደርብኛል።  

የእየሱስን የስቅለት ፊልም ሳይ በእየሱስ ነፍስ ውስጥ የወንድሜን 
ትንሽዬ ነፍስ አያታለው።  እየሱስ ተገርፎና ተሰቅሎ ሞቶም ሳይ 
የወንድሜ በመሰለኝ አስደንጋጭ ፍጻሜ ከሀሳቤ እነቃለው። 

ስርቆትን የተለማመድኩት ከእናቴ መቀነት እና ከአባቴ 
የደረት ኪስ ነው።  አንድ ክፍለ ዘመን ምድር ላይ የኖረችውን 
የእድሜ ባለጸጋዋን አያቴን እንኳን አልምራትም።  ስሰርቅ አድብቼ 
ነው።  አስቤና..ከተያዝኩ በሚል ቀድሜ ማመካኛ አዘጋጅቼ 
ነው።  የልጅነት የሌብነት ጥበቤ አሁን ላይ የለም።  ያን ጥበብ፣ ያን 
ማስተዋል እንዴት እንዳገኘሁት ባውቅ ዛሬ ላይ ለከሰረ ወጣትነቴ 
መካሻ አደርገው ነበር።  ሌባው እኔ መሆኔ ከታወቀ ቤታችን 
ውስጥ የሚፈጠረውን ስለማውቅ ስሰርቅ እንደላጪ ተጠንቅቄ 
ነው።  ድንቢጥ ለመያዝ እንደምታደባ ድመት..ጫጩት ለመስረቅ 
እንደምታንጃብብ ጭልፊት እንደዛ።  ስሰርቅ የምጠነቀቀውን 
ጥንቃቄ ለበጎ ነገር አውዬው ቢሆን ዛሬ ላይ ስማቸው በወርቅ 
ቀለም ከተጻፈላቸው በኩራን ውስጥ ከፊት ነበርኩ ባይ ነኝ።  ቤት 
ውስጥ ማንም እንዳይጠረጥረኝ የሚያደርግ አንድ አመል አለኝ።  
በሆነ አጋጣሚ ከአባዬ ኪስ ወይም ከእማዬ ቦርሳ ወይም ከሴት 
አያቴ መቀነት ያመለጠች ሳንቲምን ወድቃ ካገኘው እመልስ 
ነበር።  ይሄ ማስመሰሌ ፍሬ አፍርቶ ‹እሱ አይነካም› የሚል የክፍር 
ስምን አሰጠኝ።  እናም ስሰርቅ እንደልቤ ነኝ..እድሜ ለወንድሜ 
በእኔ ጦስ እሱ ይወገራል። 

አባዬ ሲሰክር ራሱን ጥሎ ነው።  በልጅነቴ አባቴ ራሱን 
አውቆ ሲሰክር አላስታውስም።  ሁሌ ማታ ማታ በቃሬዛ ቤት 
እንደሚመጣ አውቃለው።  አንዳንዴም እዛው የጠጣበት 
ቤት አድሮ ጠዋት ሲመጣ አውቀዋለው።  አይደለም ኪሱ 
ያስቀመጠውን ገንዘብ ቀርቶ ሆድ እቃውን ቀደው ልብና 
ኩላሊቱን ቢወስዱበት አያውቅም።  ካልጠጣ ግን ንቁ ነው።  
ሰክሮ ራሱን እንደሚጥለው ከመጠጥ ሲኳረፍ ቆቅ ነው።  
ታዲያ ከቤታችን ውስጥ የአባቴን የስካር ቀን እየጠበኩ ማንም 
ከማይደፍረው ኪሱ የምገባው እንዲህ ባለው አጋጣሚ ነበር።  
አባቴ ካልጠጣ ቆቅ ነው..ጠጥቶ እንኳን ከእኔ ውጪ የሚደፍረው 
ማንም የለም።  መርካቶ ምድር ላይ በጠራራ ጸሀይ ሲንጎማለል 
ማንም የማይሰርቀው ሰው ነው። 

አባቴ ሰፈሩ ውስጥ አንድ መታወቂያ አለው።  ሲለብስ 

ደራርቦ ነው።  የሰፈር ጎረምሶች በየነ የሚለውን ህጋዊ ስሙን 
ቀይረው ደርብ ብለው ይጠሩታል።  ታዲያ ከዚህ ከተደራረበ 
የአባቴ የውስጥ ኪስ ነበር የምሞጨልፈው።  በትሸርት ላይ 
ሸሚዝ፣ በሸሚዝ ላይ ሹራብ፣ በሹራብ ላይ ካፖርት፣ በካፖርት 
ላይ ስከርፕ ከዛ ከዘራና ባርሜጣ ይሄ ነው አባቴ።  ንፋስ ደፍሮ 
ከውስጥ ገላው የማይገባውን ሰው እኔ ነኝ ደፋሪው።  በዚህ 
ሁሉ ውስብስብ አለባበሱ ብሩን የሚያስቀምጠው በሹራብ እና 
በካፖርት በተሸፈነችው የሸሚዝ የደረት ኪሱ ውስጥ ነበር።  
አይደለም ሊሰረቅ ራሱ አባቴ ብሩን ካስቀመጠበት ለማውጣት 
አንድ ክፍለዘመን የሚለፋ ነው።  ዛሬም ድረስ ከዛ ከደረት ኪሱ 
እንዴት እንደምሰርቀው ይደንቀኛል። 

ሌላው ከአባቴ ኪስ የምገፍባት ምቹ ቀዳዳዬ እንቅልፍ 
ሲጥለው ነው።  የአባቴ ስካር እና የእንቅልፍ ማግስት እንደ 
አይንና ቅንድብ ናቸው።  ሲሰክር ራሱን እንደሚረሳ ሲያንቀላፋም 
የሚያነቃው ሀይል የለም።  የአባቴ መሸነፊያ እንቅልፍ እና ስካር 
ናቸው።  እነዚህ ሁለቱ ካልጣሉት በምንም የማይወድቅ ፍጥረት 
ነው።  ጆሮው ላይ ቦንብ ቢጮህ፣ ዩክሬን እና ሩሲያ ትራስጌው 
ላይ ቢሸልሉ ወፍ የለም።  እያንኮራፋ ጭልጥ ብቻ።  በዚህ 
ባህሪው ብዙ ጊዜ ኪሱ ገብቼ አራቁቼው አውቃለው።  አንድ 
ቀን ግን ጉድ ሆንኩ..በተረገመ አንድ ቀን፣ ደግሞ እንዲመጣ 
በማልሻው አንድ ቀን ተዋረድኩ።  እግዜር ሲፈርድ ይችልበታል።  
ስለምስኪኖች እግዜር መቼም ዘግይቶ አያውቅም።  የወንድሜ 
እንባ ተጠራቅሞ በምንም ከማልወጣው የመከራ ውቅያኖስ 
ውስጥ ጣለኝ።  በነጎድጓድ በዳመና፣ ሊረፍድ ባለ..በረፋድ 
እና በሰዐት መካከል ባለ የሆነ ቀን ላይ የተኛ በመሰለኝ አባቴ 
ጉድ ሆንኩ።  ሰርቄ የምበላውን የሶፍያን ፓስትኒ በውስጤ 
እያሰብኩ የተኛ ወደመሰለኝ እና አይኑን ወደከደነው አባቴ 
ተራመድኩ።  አጠገቡ ደርሼ ለአፍታ ጸጥ ብዬ ተመለከትኩት..
የሞተ ያህል አንቀላፍቷል።  ሲሰርቅ የኖረውን ቀኝ እጄን ሰድጄ፣ 
በሌብነት የሰላችውን ሌባ ጣቴን ከአውራ ጣቴ ጋር አስከተልኩ።  
ካፖርቱን አልፌ፣ ሹራቡን ተሻግሬ ወደደረት ኪሱ ስዘምት 
እጄን ለቀም አደረገኝ።  በሌብነት ታሪኬ ዛሬም ነገም በመጥፎ 
የሚታወሰኝ መጥፎ አጋጣሚዬ ያ ነው።  እስከቅርብ ደቂቃ 
ድረስ አባቴ እኔ አልመሰልኩትም ነበር።  ለመጀመሪያ ጊዜ እኔና 

ወንድሜን መለየት ያልቻለው በዛ ሰሞን ነው።  አንዴ የሌብነት 
ስም የተሰጠው ወንድሜ ነውሬን ወርሶ እሱ ይሆናል ብሎ 
አልጠረጠረም።  ወንድሜን እጅ ከፍንጅ የያዘ ነበር የመሰለው።  
እኔ መሆኔን ሲያውቅ አባቴ ምን እንደሚል እና ምን ሊያደርገኝ 
እንደሚችል መጠበቅ ጀመርኩ።  ለቀራርቶ በቀረበ ፉከራ 
በሚመስል አሸሼገዳዎ ‹እጅ ከፍንጅ ያዝኩህ› በሚመስል ዝብናኔ 
ከተኛበት ተነስቶ ለግርፊያ ቀበቶውን ሲፈታ ነው እኔ መሆኔን 
ያወቀው።  እንደዛም ሆኖ አላመነም።  አላምን ብሎ ፊቴን 
ወደፊቱ አስጠግቶ ሲያየኝ አስታውሳለው።  ከእኔ ውጪ እንደዛ 
አይነት ውርደት በማንም ላይ የደረሰ አይመስለኝም።  እግዜርን 
አደነኩት..ፍርድ ይችልበታል።  ይሄው ማንም ያልተዋረደውን 
ውርደት ተዋረድኩ። 

አይኖቼ አባቴን ማየት አልቻሉም።  ማረፊያ ስፍራ አጡ።  
ዝቅ ስል ከፊት ለፊቱ ቀለሙ ለቆ የወየበ ጥቁር ጫማው፣ ቀና 
ስል ምን እንደሚያስቡ ያልደረስኩባቸው አይኖቹ።  ጣሪያ 
ለማየት እንኳን አይኖቹን መሻገር አቅም አጣሁ።  እጁ ውስጥ 
የሆነ አስጸያፊ ነገር የገባ ያህል ሲጸየፈኝ አስታውሳለው።  እንዴት 
ነቃ? ከተኛ የማይነቃው አባቴ ዛሬ እንዴት? ከማለቴ የሆነ ነገር 
ብልጭ አለልኝ።  አባቴ ካላንኮራፋ እንዳልተኛ ያወኩት ፊቱ 
በወንጀለኝነት ከቆምኩ ከብዙ ደቂቃ በኋላ ነው።  ደክሞት 
አይኑን ጨፍኖ ሳየው የተኛ መስሎኝ ጉድ ሆንኩ። 

እጄን በእጁ ይዞ ዝም ብሏል።  እንዴት እንደሚገለኝ ሞት 
እየመረጠልኝ መሰለኝ።  ቀበቶውን አልፈታም፣ በእናቴ መቀነት 
እግሮቼን ሊያስራቸው አልታገለኝም።  አጥብቀው የያዙኝ እጆቹ 
ከእጄ ላይ ሲላሉ ይታወቀኛል።  ለቆኝ ወደተኛበት ሶፋ ወንበር ላይ 
ተመለሰ።  ከዛ በኋላ አባቴን አልሰረኩትም..እንዴት እንደቀየረኝ፣ 
ምን እንዳስነካኝ አላውቅም ራሴን በጎ ሆኜ አገኘሁት። 

ወደትናንት ተመልሶ የሆነ ነገርን ማስተካከል ቢቻል ያን በእኔ 
ጦስ ደጋግሞ መስቀል ላይ የተሰቀለውን ወንድሜን ነጻ አወጣው 
ነበር።  ከአባት እና ከእናቴ እርግማን በላይ እግዜር በወንድሜ 
እንባ እንጦሮጦስ እንደሚያወርደኝ መጠራጠር ያልነካው እምነት 
አለኝ።  ወንድሜን ይቅርታ ሳልለው በመኪና አደጋ አረፈ..እግዜር 
ስለወንድሜ ጥርሱን እንደነከሰብኝ በአይነ ህሊናዬ ይታየኛል።  
ክፉው እኔ አሁንም አለሁ..የእግዜር ሚዛን ምን አይነት ነው?

በጋዜጣው ሪፖርተር

የስፔን ፖሊስ በቴሌቪዥን የቀጥታ ሥርጭት 
እያስተላለፈች ያለችኝ ጋዜጠኛ ላይ ወሲባዊ ጥቃት 
አድርሷል ያለውን ግለሰብ በቁጥጥር ሥር አውሏል።

ኢሳ ባላዶ ማክሰኞ ዕለት በማድሪድ ከተማ የተከሰተን 
አንድ ዘረፋ በተለመከተ የቀጥታ ዘገባ እየሠራች ነበር።

በዚህ መሐል አንድ ግለሰብ ወደ ጋዜጠኛዋ አቅንቶ 
መቀመጫዋን ሲነካካ የተስተዋለ ሲሆን ኢሳ ግለሰቡን 
ስትጋፈጠው ድርጊቱን ክዷል።

ኢሳ የቀጥታ ሥርጭቷን ብትቀጥልም ስቱዲዮ 
የነበሩት የፕሮግራም አቅራቢዎች ሥርጭቱ እንዲቋረጥ 
አድርገዋል።

“ኢሳ ይቅርታ አድርጊልኛና ይህ ግለሰብ መቀመጫሽን 
ሲነካው አየሁ ልበል?” ሲል የፕሮግራሙ አቅራቢ ናቾ 
አባድ ጠይቋል።

ኢሳ “አዎ” የሚል ምልክት ስትሰጥ አቅራቢው 
ይህን “ደደብ” ካሜራ ላይ አቅርቢው ይላል። ይሄኔ ነው 
ካሜራው ወደ ግለሰቡ ፊቱን ያዞረው። ግለሰቡ እንዲያም 

በጋዜጣው ሪፖርተር

ከአውስትራሊያ ሀብታሞች አንዱ ቲም ጉነር የሥራ 
አጦች ቁጥር ሊጨምር ይገባል ሲል ያደረገው ንግግር ቁጣ 
አስነስቷል።

ሥራ ያላቸው ‘ትቢተኛ’ ሰዎች ምን ያህል ዕድለኛ 
እንደሆኑ እንዲረዱ ሲባል ሥራ አጥነት በእጥፍ ሊጨምር 
ይገባል ማለቱ ነው በርካቶችን ያስቆጣው። “ምጣኔ ሀብቱ 
ታሞ ማየት አለብን” ብሏል ባለ ሀብቱ ቲም።

ቀድሞ የአካል ብቃት እንቅስቃሴ ማዘውተሪያ ባለቤትና 
አሁን የሪልስቴት ባለቤት የሆነው ቲም፣ ከዚህ በፊት 
ወጣቶች አላግባብ ወጪ ስለሚያወጡ የቤት ባለቤት መሆን 
አይችሉም ብሎ ነበር።

አስተያየቱን ከ23 ሚሊዮን በላይ ሰዎች ተመልክተው 

ተችተውታል። የ41 ዓመቱ ባለሀብት እንዳለው በኮሮና 
ቫይረስ ምክንያት የሠራተኞች አመለካከትና የሥራ ሥነ 
ምግባር ተበላሽቷል።

የቤት ሠሪዎች ጉባኤ ላይ ባደረገው ንግግር ምሳሌ 
የሰጠው የግንባታ ባለሙያዎችን ነው። የታየው የአመለካከት 
ለውጥ የግንባታ ዘርፉን እንደጎዳውና በሀገሪቱ የቤት እጥረት 
እንዳስከተለ ገልጿል።

አሁን በአውስትራሊያ ያለው ሶስት ነጥብ ሰባት በመቶ  
ሥራ አጥነት ወደ 50 በመቶ ከፍ ማለት አለበትም፤  ይህ 
ከሆነ “በሥራ ዘርፉ ያሉ ትዕቢተኞች” ይቀነሳሉ ብሏል።

ይህን ንግግር ያደረገው የአውስትራሊያ ተቋማት 
በቅጥር ሁኔታና ከቤት መሥራትን በተመለከተ ውዝግብ 
ውስጥ ባሉበት ወቅት ነው። 

የቲምን ንግግር የአገሪቱ የሕዝብ ተወካዮችም ኮንነዋል። 

ሆኖ ከጋዜጠኛዋ አጠገብ ቆሞ ፈገግ ሲል ይታያል።
“የፈለገ ከየትኛዋ ጣቢያ እንደሆነ መጠየቅ ብትሻ 

መቀመጫዬን መንካት ነበረብህ? የቀጥታ ሥርጭት 
እየሠራሁ ነው፤ ሥራ ላይ ነኝ” ስትል ኢሳ ጠይቃዋለች።

ግለሰቡ ግን ድርጊቱን አልፈፀምኩም ሲል ያስተባበለ 
ሲሆን ከካሜራው እየራቀ ሲሄድ ጭንቅላቷን ለመንካት 
ሲጥር ይታያል።

ፖሊስ ከዚህ ድርጊት በኋላ የቀጥታ ሥርጭት ላይ 
የነበረችው ጋዜጠኛ ላይ ወሲባዊ ጥቃት በማድረስ 
ጠርጥሬዋለሁ ያለውን ሰው በቁጥጥር ሥር ማዋሉን 
ገልጿል።

የስፔን ፖሊስ ግለሰቡ በቁጥጥር ሥር ማዋሉን ኤክስ 
[የቀድሞው ትዊተር] ላይ በለጠፈው ቪድዮ አረጋግጧል።

የዜና ጣቢያው ባለቤት የሆነው ሚድያ ሴት ኢስፓና 
ለኢሳ ያለውን ድጋፍ በመግለጫ አስደግፎ አሳውቋል።

ድርጅቱ ጋዜጠኛዋ “በፍፁም ልንታገሰው የማይገባ 

ድርጊት” ሰለባ ሆናለች “ማንኛውንም ዓይነት ትንኮሳ እና 
ጥሰት አንቀበልም” ብሏል።

የስፔን የሰው ኃይል ሚኒስትር ዮላንዳ ድርጊቱን 
የፈፀመው ግለሰብ ተገቢውን ቅጣት ሊከናነብ ይገባል 
ብለዋል።

ሚኒስትሯ፤ “ይህ ግልብተኛ የጡንቸኞች ባሕሪ ነው 
ጋዜጠኞች ለመሰል ትንኮሳዎች እንዲጋለጡ እያደረገ 
ያለው፤ እኒህ ጥሰት ፈፃሚዎች ካሜራ ላይ ታይተው እንኳ 
አያፍሩም” ሲሉ ሐሳባቸውን ኤክስ ላይ አስፍረዋል።

የስፔን እግር ኳስ ፌዴሬሽን ፕሬዚዳንት የብሔራዊ 
ቡድን ተጫዋች የሆነችው ጄኒ ሄርሞሶን ከንፈሯ ላይ 
መሳማቸው ትልቅ መነጋገሪያ እንደነበር ይታወሳል።

ፕሬዚዳንቱ በሴቶች ዓለም ዋንጫ ፍፃሜ ወቅት 
ያሳዩት ተግባር ታላቅ ነቀፌታ ያስከተለባቸው ሲሆን፤ 
ከሥልጣናቸው እንዲወርዱና ፍርድ ቤት ቀርበው 
ቃላቸውን እንዲሰጡም ተደርጓል።

የሌበር ፓርቲ የሕዝብ ተወካዩ ጀሮሜ ላክሴል “ፊልም ላይ 
የሚታይ ክፉ ገጸ ባህሪ የሚለው ነገር ነው የተናገረው” 
ብለዋል።

የሊበራል ሕዝብ እንደራሴ ኪት ዋላሀን ደግሞ 
“ከእውነታው እጅግ የራቀ ንግግር” ብለውታል። “ሥራ አጥነት 
የቁጥር ጉዳይ አይደለም። ሰዎችን ቤት አልባ የሚያደርግና 
እርዳታ ጠባቂ የሚያደርግ ነው” ሲሉም አክለዋል።

አሜሪካዊቷ አሌክሳንድሪያ ኦካሲዮ-ኮርቴዝም 
“የመሥሪያ ቤት ኃላፊዎች ደመወዛቸውን አሳድገው 
ሠራተኞቻቸው የሚከፈላቸው እያነሰ መጥቷል” ብላለች። 

የቲምን ንግግር የደገፉም አሉ። ባለ ሃብቱ ወደ 598 
ሚሊዮን ዶላር ገደማ እንደሚያንቀሳቅስ ይገመታል። አያቱና 
የቀድሞ አለቃው በሰጡት ብድር እንዴት ንግዱን ስኬታማ 
እንዳደረገ ከዚህ ቀደም ተናግሯል። 

ከትናንት ጉያ

ጋዜጠኛ ላይ ወሲባዊ ትንኮሳ አድርሷል የተባለው ስፔናዊ ታሰረ

አውስትራሊያዊው ባለ ሀብት ሥራ አጥነት በእጥፍ ሊጨምር ይገባል ማለቱ ቁጣ አስነሳ

ነፃ ሃሳብ 
እድገት በየዓመቱ ሊባል በሚችል መልኩ እየጨመረባት 
ትገኛለች።  ግብርናዋን ከዝናብ ጥገኝነት በማውጣት 
በመስኖ ጭምር ማልማት ውስጥ ገብታለች።  ከፍተኛ 
መጠን ያለው የግብርና ምርት ለውጭ ገበያ በማቅረብም 
ትታወቃለች።  

ሀገሪቱ የኢኮኖሚዋ ዋልታ ሆኖ የኖረውን ግብርናዋን 
ወደ ኢንዱስትሪ ለማሸጋገር መስራት ከጀመረች 
ቆይታለች፤ ይህን ተከትሎም ዓለም አቀፍ ኩባንያዎች 
ጭምር በአምራች ኢንዱስትሪው ዘርፍ ለመሰማራት ወደ 
ሀገሪቱ እየጎረፉ ናቸው።  የጸጥታ ችግር በሚኖርባቸው 
ሀገሮች ዝር ማለት የማይፈልገው የውጭ ቀጥታ 
ኢንቨስትመንት፣ በሀገሪቱ የታዩ ግጭቶች ብዙም 
አላስበረገጉትም፤ ይህ በራሱ ትልቅ አቅም ነው። 

በወጪ ምርቶችም ቡና ከፍተኛ የውጭ ምንዛሬ 
እያስገኘ ያለ የሀገሪቱ ሀብት ቢሆንም፣ አሁንም ገና 
ያልተነካና ብዙ ሊሰራበት የሚችል እምቅ ሀብት ነው 
ብሎ መናገር ይቻላል፤  አበባ፣ አትክልትና ፍራፍሬ 
ከፍተኛ መጠን ያለው የውጭ ምንዛሬ ማስገኘታቸውን 
ቀጥለዋል።  ስንዴንና አቮካዶን ለውጭ ገበያ መላክ 
ተጀምሯል፤ ልማቱም ተጠናክሮ ቀጥሏል።  ብዙም 
ያልተሰራበት፣ የኮንትሮባንዲስቶች ሲሳይ የሆነው የቁም 
እንስሳት ሀብት ከአፍሪካም ከዓለምም ከፍተኛው እምቅ 
ሀብት ነው።   

በማዕድን ዘርፍም ሀገሪቱ ከፍተኛ እምቅ አቅም 
አላት፤ የሀገሪቱ የውጭ ምንዛሬ ምንጭ ሆኖ የኖረው 
ወርቅን በባህላዊ መንገድ የሚመረትበትን አጠናክሮ 
ከመቀጠል ባሻገር በኩባንያ ጭምር በስፋት ማምረት 
የሚያስችሉ ስራዎች እየተከናወኑ ናቸው።  በኩባንያዎች 
የሚደረገው የማምረት ስራ ሲጀመር በባህላዊ መንገድ 
ከሚመረተው ወርቅ አምስት እጥፍ በላይ የወርቅ ምርት 
ሊገኝ እንደሚችል እየተጠቆመ ይገኛል።  የድንጋይ 
ከሰል ለሀገር ገበያ መመረት ጀምሯል፤ የብረት ማዕድን፣ 
የተፈጥሮ ጋዝ እምቅ አቅም እንዲሁም ሌሎች የከበሩ 
ማዕድናትም በሀገሪቱ ይገኛሉ።  

በልማቱ በስፋት ሊሰማራ የሚችል የሰው ሀብት፣ 
ለየትኛውም ኢንቨስትመንት መሰማራት የሚያስችል ምቹ 
የአየር ንብረት፣ የወደብ ቅርበት አላት።  በጂኦግራፊያዊ 
አቀማመጥም ቢሆን ብሪክስን በመሰረቱት ሀገሮች መካከል 
ነው ሀገሪቱ የምትገኘው።  እናም ኢትዮጵያ ብዙ ሀብት 
ይዛ ነው ይህን ታላቅ ህብረት የተቀላቀለችው።  አያሌ 
ሀገሮች ቋምጠውለት ያልተሳካላቸውን ይህን ሕብረት 
መቀላቀሏ አንድ ትልቅ ስኬት ነው፤ ብቻውን ግን ትርጉም 
አይኖረውም፤ ብሪክስን  መቀላቀሉ ለሀገሪቱ ትልቅ እድል 
ይዞ መምጣቱ እንድ ትልቅ ነገር ሆኖ፣ ቀጣዩ ትልቅ 
ድል ሊሆን የሚችለው ሀገሪቱ ሕብረቱን በመቀላቀሏ 
ያገኘችውን እድል በሚገባ በመጠቀም የምታስመዘግበው 
ስኬት ይሆናል።  

ሀገሪቱ በገቢና በወጪ ንግዱ፣ በኢንቨስትመንቱ፣ 
በቱሪዝሙ፣ በቴክኖሎጂና እውቀት ሽግግሩ፣ ወዘተ 
ከሕብረቱ  ጋር በመስራት ልታገኛቸው የምትላቸው 
ቱሩፋቶች አያሌ ናቸው።   እዚህ ሁሉ ላይ ለመስራት 
ግን ከወዲሁ በቂ ዝግጅት ማድረግና ወደ ስራ መግባት 
ይጠበቅባታል።  

የብሪክስ አባል ሀገሮችም ሆኑ በአጠቃላይ የሕብረቱ 
የገቢ ንግድ 3 ነጥብ 6 ትሪሊዮን ዶላር እንደሆነ መረጃዎች 
ያመለክታሉ።  በእነዚህ ሀገሮች ትልቅ የውጪ ንግድ 
ገበያ እንዳለ ከመረጃው መረዳት ይቻላል።  ይህ በራሱ 
የወጪ ንግዷ ዝቅተኛ ደረጃ ላይ ለሚገኘው ኢትዮጵያ 
መልካም አጋጣሚ ይሆናል።  በወጪ ንግድ ላይ በስፋት 
በመስራት የሀገሪቱ የግብርና ምርቶች ሰፊ የገበያ እድል 
እንዲኖራቸው ማድረግ ይቻላል።  ቡና ፣ ስንዴ፣ የቅባት 
እህሎች፤ አበባ፣ አትክልትና ፍራፍሬ፣ የቁም እንስሳትና 
ስጋ ላይ ከተለመደው መንገድ ወጣ ባለ መልኩ በመሰራት 
የገበያ መዳረሻን በማስፋት፣ ጥራትን ያማከለ ስራ 
በመስራት የውጭ ምንዛሬ ግኝትን ማስፋት ያስፈልጋል።  

 በተለይ የግብርናው ዘርፍ ምርቶች ሰፊ ገበያ 
የሚፈልጉ ናቸው።  በዓለም አቀፍ ደረጃ የሚታወቀው 
ቡና አንዳንዴ እያጋጠመው ያለውን የገበያ ክፍተት 
ለመሙላትም ሆነ ሌላ ተጨማሪ ገበያ እንዲኖረው 
ለማድረግ ብሪክስ መልካም አጋጣሚ ነው።  

ሀገሪቱ ከቁም እንስሳት ሀብት እየተጠቀመች ነው 
ማለት አይቻልም፤ ተጠቃሚዎቹ ኮንትሮባንዲስቶችና 
ጎረቤት ሀገሮች መሆናቸው እየተጠቆመ ነው፤ በቡናም 

ሆነ በቁም እንስሳት ምርቶቿ ከሀገሪቱ ይልቅ ገዝተዋት 
ወደ ተለያዩ ሀገሮች የሚልኩት፣ ለተለያዩ ኩባንያዎችና 
መደብሮች የሚያደርሱት ናቸው የበለጠ ተጠቃሚ እየሆኑ 
የሚገኙት።  

ከዚህ መረዳት የሚቻለው ምርቶቹ ለውጭ ገበያ 
የሚቀርቡበትን መንገድ ማስፋት ላይም በትኩረት 
መስረት የሚያስፈልግ መሆኑን ነው።  ምርቶቹን እንደ 
ወረዱ ከመላክ ባሻገር እሴት ጨምሮ መላክ የሚቻልበት 
መንገድ ላይ አተኩሮ መስራት ይኖርባታል።  የኢትዮጵያ 
ቡና ለውጭ ሀገር ቡና አዘጋጆች ቅመም መሆኑን 
መረጃዎች ይጠቁማሉ።  እዚያ ደረጃ ላይ ለመድረስ ጊዜ 
ሊወስድ ቢችልም፣ ቡና ቆልተውና አሽገው የሚልኩ 
ኢትዮጵያውያን እንዲበራከቱ ማድረግ ላይ መሰራት 
ይኖርበታል።  

የኢትዮጵያ ስጋና የስጋ ውጤቶች፣ የቁም እንስሳት 
በመካከለኛው ምስራቅ ትልቅ ገበያ እንዳላቸው 
ይታወቃል።  ገበያውን በመጠቀም በኩል ግን 
የሚፈለገውን ያህል ተሰርቷል አይባልም።   የቁም 
እንስሳት ሀብቷ ለውጭ ገበያ ሲላክ የኖረው ተዟዙሮ 
ነው፤ ለእዚህ ደግሞ የኳረንቲን አለመኖር ይጠቀሳል።  
በዚህ የተነሳ ከብቶቹ ግብጽ ወይም ሌለ ጎረቤት ሀገር 
እንዲገቡ ተደርጎ ነው ለመካከለኛው ምስራቅ  ገበያ 
ሲቀርቡ የኖሩት።  አሁን በቀጥታ የምትልክበትን መንገድ 
ለመፍጠር መስራት የስራዎች ሁሉ ቅድሚያ ማድረግን 
ግዴታ ማድረግ ይገባል።  

የወጪ ምርቶቿ የውጭ ምንዛሬ ምንጮቿ ናቸው።  
ለግብርናው ምርትና ምርታማነት ማደግ፣ ለኢንዱስትሪው 
ልማት እርሾም ግብአትም፣ ለመሰረታዊ ሸቀጣሸቀጦች 
የሚያስፈልገውን የውጭ ምንዛሬ ለማግኘት ለግብርናው 
ዘርፍ የወጪ ምርት ትኩረት መስጠት የግድ ይሆናል።  
ግብርናውን ለማዘመንና ትራንስፎርም ለማድረግ 
ለሚከናወነው ተግባር የሜካናይዜሽን ማሽነሪዎች 
ላይ እንደሚሰራ መንግስት በተደጋጋሚ አረጋግጧል፤ 
ማዳበሪያ ከፍተኛ መጠን ያለው የውጭ ምንዛሬ 
ይጠይቃል፤ ለእዚህ ሁሉ ደግሞ እንደ ግብርና ምርቶች 
ባሉ የውጭ ምንዛሬ በሚያስገኙ ምርቶች ላይ በትኩረት 
መስራት ያስፈልጋል።  

ግብርናን ለአብነት አነሳን እንጂ በማዕድን ሀብት 
ላይም በትኩረት መስራትም ሌላው ጉዳይ ነው።  
የማዕድን ሀብቱን ከማልማት ባሻገር ከህገወጦች መዳፍ 
እንዲላቀቅ ማድረግ ላይ የተጀመሩ ጥረቶች ዘላቂነት 

እንዲኖራቸው ማድረግም ይገባል።  ሀገር ለልማቷ 
የውጭ ምንዛሬ በእጅጉ እያስፈለጋት ባለበት በዚህ ወቅት 
ማዕድንን ጨምሮ የተለያዩ ምርቶች በኮንትሮባድ ወደ 
ውጭ መውሰድ ተገቢነት የሌለው ድርጊት ነው።  ይህ 
ድርጊት እንዲቆም ማድረግና ግብይቱ ህጋዊ መንገድን 
እንዲከተል በማድረግ ምርቶቹን ለውጭ ገበያ ማዋል ላይ 
መሰራት ይኖርበታል። 

ሀገሪቱ ብዙ ለማደግ ራዕይ የሰነቀች ናት፤ ለእዚህ 
ራዕይዋ እውን መሆን ያደጉት ሀገሮች ልምድና ተሞክሮ 
በእጅጉ ያስፈልጋታል፤ በተለይ የብሪክስ ሀገሮች እና 
የተለያዩ ድርጅቶቻቸው ፋይናንስና ባለሙያዎችም በእጅጉ 
ያስፈልጓታል።   የእነዚህ ሀገሮች ባለሀብቶች በቀጥታ 
ኢትዮጵያ ውስጥ ገብተው በተለያዩ የኢንቨስትመንት 
መስኮች እንዲሰሩ ማድረግ ላይ በትኩረት መሰራት 
ይኖርበታል።  እነዚህ ኢንቨስተሮች ሲመጡ ቴክኖሎጂ፣ 
የውጭ ምንዛሬ፣ ገበያ ይዘው ነው የሚመጡት።  ይህን 
አሟጦ ለመጠቀም መዘጋጀት የግድ ይሆናል። 

ለእዚህ ሁሉ ደግሞ ከሀገሮች በተለይም ከበለጸጉትና 
በማደግ ላይ ከሚገኙ ሀገሮች ጋር ያላትን ግንኙነት 
ማስፋት፣ ማጠናከር፣ ከዓለም አቀፍ እና አህጉራዊ 
እንዲሁም አካባቢያዊ ተቋማት  ጋርም እንዲሁ የተጠናከረ 
ግንኙነት ማድረግ ይኖርባታል።  ሀገሪቱ ለመልማት ያላት 
ጽኑ ፍላጎት ይህን ሁሉ ማድረግን ይጠይቃልና።  

ሀገሪቱ ለመልማት ጽኑ ፍላጎትና መነሳሳት ያላት 
ብትሆንም በዓለም አቀፍና በአንዳንድ ወገኖች  
ጫናዎች ሳቢያ ወደፊት መራመድ ተቸግራ ቆይታለች።  
ያለፉት ጥቂት ዓመታት ተጨባጭ እውነታዎች 
አንዳመለከቱት ኢንዱስትሪዎቿ፣ የግብርናው ዘርፏ ወዘተ  
የሚያስፈልጋቸውን የውጭ ምንዛሬ ማግኘት ፈተና 
ሆኖባታል። 

 ከዓለም አቀፍ ተቋማትና ከአደጉት ሀገሮች ብድርና 
እርዳታ ማግኘት መስፈርቱ ብዙ ነው፤ ምርቶቿን 
የምትሸጥበትን ገበያ የተከለከለችበት ሁኔታም አጋጥሟል፤ 
በገዛ ገንዘቧ ከዓለም አቀፉ ገበያ እንዳትገበይም 
ተደርጋ ነበር።  ሀገሪቱ ከሌሎች ሀገሮች ጋር በደጉ ቀን 
የመሰረተችው ግንኙነት ባያሻግራት ኖሮ ሊደርስባት 
ይችል የነበረው ስብራት በቀላሉ የሚጠገን ባልሆነ ነበር።  

ጫናዎቹ እየቀነሱ ቢመጡም ትምህርት ሰጥተው 
ያለፉ ናቸው።  ሀገሪቱ ወዳጆቿንና የልማት አጋሮቿን 
እንድታበረክትና አጠናክራ እንድትይዝ፣ ገበያዎቿን 
እንድታሰፋ የሚያስገድዱ ናቸው፤ ከዚህ አኳያ ብሪከስ 
ለኢትዮጵያ የደረሰ ተደርጎ ሊወሰድ ይገባዋል።  

ሀገር አይደለችም ማንኛውም ሰው መውጫ 
ያስፈልገዋል፤ ሀገርም ወዳጆቿንና አጋሮቿን ብታሰፋና 
ብታበረክት መውጫዋን ነው የምታሰፋው።  ብሪክስን 
መቀላቀሏ ሌላ ሰፊ መውጫ እንድታገኝ ያስችላታል።  
ሀገሪቱ ከብሪክስ መስራቾቹ ከቻይና፣ ከሩሲያና ከህንድ 
ጋር በተለያዩ መስኮች ግንኙነቶች አሏት፤ በቅርቡ 
አብረዋት ብሪክስን ከተቀላቀሉት ከተባበሩት አረብ 
ኤምሮቶችና ከሳውዲ አረቢያም ጋርም እንዲሁ ዘመናትን 
የተሻገረ ግንኙነት አላት።  አዲሱ ግንኙነት ደግሞ የራሱን 
መንገድ ይዞ ይመጣልና በሚገባ መጠቀም ይገባል።  

ሀገሪቱ ለመልማት እየታተረች የምትገኝ ናት።  ልማቷ 
ገና በጅማሬ ላይ ያለ እንደመሆኑ ብዙ ኢንቨስትመንትና 
የውጭ ምንዛሬ በእጅጉ ያስፈልጋታል።  ለመልማት 
ብድርና እርዳታ ወሳኝ ግብአቶች መሆናቸው እሙን ነው።  
ለእዚህ ደግሞ የብሪክስ አባል ሀገሮች እንዲሁም የብሪክሱ 
አዲስ የልማት ባንክ ወሳኝ አጋር ሊሆኗት ይችላሉ።   

ሀገሪቱ ጉዞዋ ወደ ኢንዱስትሪ መሆኑን አስመራ 
አስቀምጣለች፤ ኢንዱስትሪ ደግሞ የቴክኖሎጂና 
እውቀት እርሾን በእጅጉ ይፈልጋል።  እነዚህ ሀገሮች 
ደግሞ በኢንዱስትሪው እንዴት እየጎለበቱ እንደመጡ 
ይታወቃሉ፤ ይህ ለሀገራችን ኢንዱስትሪ ትምህርት ቤት 
ይሆናል፤ ለኢንዱስትሪ የሚሆን ብዙ ቴክኖሎጂና እውቀት 
ያላቸው እንደመሆናቸውም፣ በኢንዱስትሪው ዘርፍ የትም 
ሄደው መስራት የሚፈልጉ/በተለይ ቻይናውያንና ህንዶች/ 
ባለሀብቶችም ያሏቸው እንደመሆናቸው ኢትዮጵያ ይህን 
ሀብት ለመጠቀም መልካም አጋጣሚ ይሆንላታል።    

ሀገሪቱ ህብረቱን መቀላቀል መቻሏ በብዙ 
ዲፕሎማሲያዊ ጥረት የተገኘ መሆኑ አንድ ትልቅ ስኬት 
ነው፤ ዋናው ስኬት ከዚህ ሕብረት ተጠቃሚ ለመሆን 
የሚከናነው ተግባርና የሚገኘው ውጤት ይሆናል።  ይህን 
ለማድረግ ስራዎች አሁን  መጀመር አለባቸው።  

ሀገሪቱ ብዙ ለማደግ ራዕይ የሰነቀች 
ናት፤ ለእዚህ ራዕይዋ እውን መሆን 
ያደጉት ሀገሮች ልምድና ተሞክሮ በእጅጉ 
ያስፈልጋታል፤ በተለይ የብሪክስ ሀገሮች 
እና የተለያዩ ድርጅቶቻቸው ፋይናንስና 
ባለሙያዎችም በእጅጉ ያስፈልጓታል።  
የእነዚህ ሀገሮች ባለሀብቶች በቀጥታ 
ኢትዮጵያ ውስጥ ገብተው በተለያዩ 
የኢንቨስትመንት መስኮች እንዲሰሩ 
ማድረግ ላይ በትኩረት መሰራት 
ይኖርበታል።  እነዚህ ኢንቨስተሮች ሲመጡ 
ቴክኖሎጂ፣ የውጭ ምንዛሬ፣ ገበያ 
ይዘው ነው የሚመጡት።  ይህን አሟጦ 
ለመጠቀም መዘጋጀት የግድ ይሆናል

ሀገሪቱ ለመልማት እየታተረች 
የምትገኝ ናት።  ልማቷ ገና 
በጅማሬ ላይ ያለ እንደመሆኑ 
ብዙ ኢንቨስትመንትና 
የውጭ ምንዛሬ በእጅጉ 
ያስፈልጋታል።  ለመልማት 
ብድርና እርዳታ ወሳኝ 
ግብአቶች መሆናቸው 
እሙን ነው።  ለእዚህ ደግሞ 
የብሪክስ አባል ሀገሮች 
እንዲሁም የብሪክሱ አዲስ 
የልማት ባንክ ወሳኝ አጋር 
ሊሆኗት ይችላሉ

ከ5ኛ ገጽ የዞረ

ስፖርት

የዓለም አትሌቲክስ በተያዘው ዓመት የዓለም 
የጎዳና ላይ ቻምፒዮናን ለመጀመሪያ ጊዜ ያካሂዳል።  
መስከረም 20/2016 ዓ.ም የሚካሄደው ይህ 
ቻምፒዮና እአአ ከ2020 በኋላ የተቋረጠውን 
የግማሽ ማራቶን ቻምፒዮና ጨምሮ በ5ኪሎ 
ሜትር፣ 1 ማይል ርቀቶች እንዲሁም የህዝባዊ ሩጫ 
ውድድሮች ይደረጉበታል።  በታሪክ ለመጀመሪያ 
ግዜ የሚካሄደውን ይህንን ውድድር ለማስተናገድም 
የላቲቪያ ዋና ከተማ ሪጋ ተመርጣለች።  

በዚህ ውድድር ላይም በቅርቡ በተካሄደው 
የዓለም አትሌቲክስ ቻምፒዮና ላይ እንዲሁም 
በኦሊምፒክ ተሳታፊ የሆኑ 152 ሴት እና 195 ወንድ 
በድምሩ 347 አትሌቶች ተካፋይ ይሆናሉ።  

በአጠቃላይም አትሌቶቹ 57 ሀገራትን የሚወክሉ 
መሆኑንም የዓለም አትሌቲክስ አስታውቋል።  
ከእነዚህ መካከል በውድድሩ ውጤታማ እንደሚሆኑ 
የሚጠበቁ ዘጠኝ ኢትዮጵያውያን አትሌቶች ተሳታፊ 
መሆናቸው ተረጋግጧል።  

በባትረስ በተካሄደው የዓለም አትሌቲክስ 
ቻምፒዮና በ1ሺ500 ሜትር የብር ሜዳሊያ 
ያጠለቀችው ድርቤ ወልተጂ እንዲሁም በዚሁ 
ርቀት ሀገሯን በመድረኩ ለመወከል የበቃችው 

ፍሬወይኒ ኃይሉ እና ሂሩት መሸሻ ከተሳታፊ 
አትሌቶች መካከል ይገኛሉ።  ድርቤ በርቀቱ ልምድ 
ባይኖራትም ፍሬወይኒ ግን በተያዘው ዓመት ሞናኮ 
ላይ በመሮጥ 3ኛ ደረጃን መያዟ የሚታወስ ነው።  
አትሌቶቹ በዓለም ቻምፒዮናው የወርቅ ሜዳሊያ 
በማጥለቅ እንዲሁም ሁለት ወር ባልሞላ ጊዜ የዓለም 

ክብረወሰንን በተደጋጋሚ በመሰባበር ድንቅ ዓመት 
እያሳለፈች ከምትገኘው ኬንያዊቷ ፌይዝ ኪፕዬጎን 
ጋር የሚፎካከሩም ሆኗል።  በወንዶች ደግሞ 
ታደሰ ለሚ በኢትዮጵያ በኩል በብቸኝነት የሚሮጥ 
አትሌት መሆኑ ታውቋል።  በሁለቱም ጾታዎች 
ሌሎች በርቀቱ ልምድ እና ምርጥ ሰዓት ያላቸው 
አትሌቶችም በጎዳና ላይ ውድድሩ ተካፋይ በመሆን 
ለሜዳሊያ ይፋለማሉ።  

በ5ኪሎ ሜትር ወንዶች ደግሞ የርቀቱ የዓለም 
ክብረወሰን ባለቤቷ አትሌት እጅጋየሁ ታዬ ተካፋይ 
እንደምትሆን ተረጋግጧል።  በ19 የዓለም ቻምፒዮና 
ላይ በ10ሺ ሜትር የነሐስ ሜዳሊያ ያጠለቀችው 
አትሌቷ በድጋሚ አሸናፊ ለመሆን በጎዳና ሩጫው 
ትሳተፋለች።  አትሌቷ እአአ በ2021 ባርሴሎና ላይ 
በተካሄደ የድብልቅ ውድድር 14:19 የሆነ ሰዓት 
በማስመዝገብ አብረዋት ከሮጡ የሃገሯ ልጆች ጋር 
ፈጣኑን ሰዓት ትጋራለች።  

ይሁንና በባትረስ በተካሄደው የዓለም ሃገር 
አቋራጭ ቻምፒዮና አሸናፊ የሆነችው ኬንያዊት 
ቤትሪስ ቼቤትን ጨምሮ ሌሎች ጠንካራ አትሌቶች 
መኖራቸው ፉክክሩን ጠንካራ ሊያደርገው 
እንደሚችል ይጠበቃል።  

በወንዶች በኩል ደግሞ በርቀቱ ፈጣን 
ሰዓት ካላቸው አራት አትሌቶች ሶስቱ ሪጋ ላይ 

እንደሚሮጡ ተረጋግጧል።  በኢትዮጵያ በኩል 
ተሳታፊ የሚሆኑ አትሌቶች ግን በቀላሉ የማይበገሩ 
እንደሚሆኑ ከወዲሁ ተገምቷል።  በ5ሺ ሜትር 
የኢትዮጵያውያን ፈጣን ሰዓት የያዘው አትሌት  
በሪሁ አረጋዊ እንዲሁም ሌላው በርቀቱ በዓለም 
ቻምፒዮናው ሃገሩን የወከለው አትሌት ዮሚፍ 
ቀጄልቻም ለአሸናፊነት ተጠባቂዎች ናቸው።  

ሌላው ራሱን የቻለ ቻምፒዮና ይካሄድበት 
የነበረው የግማሽ ማራቶን ርቀትም በተመሳሳይ 
ውድድር የሚካሄድበት ነው።  እአአ ከ1992-2010 
በየዓመቱ ይካሄድ የነበረው ይህ ቻምፒዮና እስከ 
2020 ድረስ በየሁለት ዓመቱ ሲካሄድ ቆይቷል።  
ከዚያ በኋላ ባሉት ሃገራት ውድድሩ የተቋረጠ 
ሲሆን፤ ስያሜውን በማሻሻል እንዲሁም ሌሎች 
ርቀቶችን በመጨመር ከሁለት ሳምንት በኋላ 
በድጋሚ ይካሄዳል።  

በዚህ ርቀትም በሴቶች በኩል ጽጌ ገብረሰላማ፣ 
ያለምጌጥ ያረጋል፣ ፍታዊ ዘራይ እና መስታወት 
ፍቅሩ ደግሞ በኢትዮጵያ በኩል የሚሮጡ አትሌቶች 
ናቸው።   

በወንዶች በኩልም በተመሳሳይ አትሌት ጀማል 
ይመር፣ ንብረት መላክ፣ ድንቃለም አየለ እና ጸጋዬ 
ኪዳኑ በሩጫው ተሳታፊ መሆናቸውን የዓለም 
አትሌቲክስ ይፋ ባደረገው የአትሌቶች ስም ዝርዝር 
ላይ ተመላክቷል።    

ብርሃን ፈይሳ

በዓለም የጎዳና ላይ ቻምፒዮና ዘጠኝ 
ኢትዮጵያውያን አትሌቶች ይሳተፋሉ

አዲስ ፋና ጠቅላላ ሸቀጣ ሸቀጥና ሆቴሎች ንግድ አክሲዮን ማህበር (ኢትሆፍ)

ተ.ቁ  የሥራ መደብ መጠሪያ  ብዛት  ተፈላጊ ችሎታ /መስፈርት/  ደረጃ

1  የምርትና ቴክኒክ መምሪያ ሥራ 
አስኪያጅ

1 ከታወቀ ዩኒቨርሲቲ /ኮሌጅ/ በኢንጂነሪንግ፣ በኤሌክትሮኒክስና በቆዳና ስፌት …. ወዘተ የሙያ መስኮች ወይም በኢኮኖሚክስ 
/በማርኬቲንግ/ በአካውንቲንግ/ በቢዝነስ ማኔጅመነት ወይም በተመሳሳይ የንግድ ሥራ ትምህርት መስክ ከሁለተኛ ዲግሪ 
ማጠናቀቅ በኋላ በሙያው የ6 ዓመት ተመሳሳይ የሥራ ልምድ ያለው/ ያላት፤ ሆኖ ከዚህ ውስጥ 3 ዓመት በቀጥታ ኃላፊነት ፤ 2 
ዓመት ደግሞ በከፍተኛ ኃላፊነት የሰራ/የሰራችና መሠረታዊ የኮምፒዩተር ዕውቀትና ልምድ ያለው/ያላት

ወይም

ከታወቀ ዩኒቨርሲቲ /ኮሌጅ በኢንጂነሪንግ በኤሌክትሮኒክስና በቆዳና ስፌት… ወዘተ የሙያ መስኮች ወይም በኢኮኖሚክስ / 
በማርኬቲንግ/ በአካውንቲንግ/ በቢዝነስ ማኔጅመንት ወይም በተመሳሳይ የንግድ ሥራ ትምህርት መስክ ከመጀመሪያ ዲግሪ 
ማጠናቀቅ በኋላ በሙያው የ8 ዓመት ተመሳሳይ የሥራ ልምድ ያለው/ያላት ሆኖ ከዚህ  ውስጥ 4 ዓመት በቀጥታ ኃላፊነት፤ 3 
ዓመት ደግሞ በከፍተኛ ኃላፊነት የሰራ/የሰራችና መሠረታዊ የኮምፒዩተር ዕውቀትና ልምድ ያለው/ያላት፤

2  ኤክስኪዩቲቭ ሴክሬታሪ 1  ከታወቀ ዩኒቨርሲቲ /ኮሌጅ በጽሕፈትና ቢሮ አስተዳደር ወይም በኮምፒዩተር  ሳይንስ የመጀመሪያ ዲግሪና በሙያው የ2 ዓመት 
አግባብ ያለው የሥራ ልምድ ያለው/ያላት ፤ መሠረታዊ የኮምፒዩተር ዕውቀትና ልምድ ያለው/ያላት

ወይም

ከታወቀ ዩኒቨርሲቲ /ኮሌጅ በጽሕፈትና ቢሮ አስተዳደር ወይም በኮምፒዩተር ሳይንስ የትምህርት መስክ የኮሌጅ ዲፕሎማና  
4ዓመት አግባብ  ያለው የሥራ ልምድ ያለው/ያላት፣ መሠረታዊ የኮምፒዩተር እውቀትና ልምድ ያለው/ያላት

ወይም

በጽሕፈትና ቢሮ አስተዳደር ወይም በኮምፒዩተር ሳይንስ 10+2 ያጠናቀቀ/ች 6 ዓመት አግባብ ያለው የሥራ ልምድ፣ ወይም 10+1 
ያጠናቀቀ/ች 8 ዓመት አግባብ ያለው የሥራ ልምድ ያለው/ያላት ወይም 12ኛ ያጠናቀቀች 10 ዓመት አግባብ ያለው የሥራ ልምድ 
ያለው/ያላት፤ መሠረታዊ የኮምፒዩተር እውቀትና ልምድ ያለው/ያላት

9

ክፍት የሥራ መደብ ማስታወቂያ

• ደመወዝ ------ በድርጅቱ ስኬል መሠረት
• የሥራ ቦታ---- አዲስ አበባ/ዋና መሥሪያ ቤት/
• የመመዝገቢያ ቦታ --- አዲስ አበባ ዋና መሥሪያ ቤት የሰ/አስ/ስ/ማስተባበሪያ ቢሮ
ማሳሰቢያ፡- አመልካቾች ይህ ማስታወቂያ ከወጣበት ቀን ጀምሮ ባሉት ሰባት ተከታታይ 

የሥራ ቀናት የትምህርትና የሥራ ልምድ ማስረጃዎችን ኦርጅናልና ከማይመለስ ፎቶ ኮፒ 

ከማመልከቻ ጋር በመያዝ የሠራተኛ አስተዳደር ሥልጠና ማስተባበሪያ በመምጣት 
መመዝገብ የምትችሉ መሆኑን እንገልጻለን፡፡

አድራሻ፡- ፒያሳ ራስ መኮንን ድልድይ አዲስ ፋና ጠቅላላ ሸቀጣ ሸቀጥና ሆቴሎች ንግድ 
አክሲዮን ማህበር (ኢትሆፍ)

ስልክ ቁጥር፡- 0111567003

